
Аиааира ду Амш

 d Аҟәа ахақәиҭтәра амш аҽны 
Ахьӡ-Аԥша апарк аҟны, Аԥсны 
Раԥхьатәи Ахада Владислав Арӡын-
ба ибаҟаҿы, Џьгьарда ақыҭан Аԥс-
ны аҩбатәи Ахада инышәынҭраҿы 
ашәҭқәа шьҭарҵеит. 

Ари аҽны уахь инеит Аԥсны Ахада 
Аслан Бжьаниа, Жәлар Реизара Аиҳа-
бы Лаша Ашәба, Аԥны Ахада Иусбарҭа 
аиҳабы Абессалом Кәарҷиа, Аԥсны 
иҟоу Урыстәыла ацҳаражәҳәаҩ Ми-
хаил Шургалин, ақалақь Аҟәа ахада 

Беслан Ешба, адепутатцәа, аветеран-
цәа, ашколхәыҷқәа.

Иазгәаҭатәуп ари амш азы Ахьӡ-
Аԥша апарк аҟны ишаартыз Аԥсны 
Афырхаҵа, аинрал-леитенант Гиви 
Агрба аџьаз иалху ибиуст. Абаҟа ав-
торцәас иамоуп Амиран Адлеибеи Ад-
гәыр Ҷкадуеи.

Аҟәа ахақәиттәра амш инамада-
ны, 23-тәи Аспартакиада аҳәаақәа 
ирҭагӡаны ақалақь аҩныҵҟа имҩаԥ-
ган ашколхәыҷқәа злахәыз  атурнир. 
Уаҟа ицәыргаз аспорт хкқәа зегьы рҟ-
ны рхы аладырхәит Аҟәатәи 15-тәи 
ашколи алицеи-интернати рҵаҩцәа.

Иара убас  Аҟәа ақалақь амҳа-
џьырцәа рыԥшаҳәаҿы еиҿка-
ан афотоцәыргақәҵа. Уаҟа иӡыр-
газ 37 фотоҭыхымҭа рызкын Аԥсны 
Аџьынџьтәылатә еибашьраан 1993 

шықәса сентиабр 27 рзы иҟаҵаз 
асахьаҭыхымҭақәа.

Аныҳәа иацҵо Аԥсны аҩбатәи Аха-
да Сергеи Багаԥшь ихьӡ зху ашҭаҿы 
имҩаԥган Аҟәа ақалақь ахәыҷтәы рҿи-
аратә центр аҟнытә асахьаҭыхымҭақәа 
рцәыргақәҵа.

Иара убас  ақалақь аҿы имҩаԥган 
ашахматтә турнир. Уи  рҽаладырхәит 
13 шықәсанӡа зықәра аҵанакуа 
ахәыҷқәа. Иазгәаҭатәуп зегь иреиҳа-
быз 12 шықәса шихыҵуаз,  иреиҵбыз 
– 5 шықәса. Зынӡаск атурнир рҽала-
дырхәит 45-ҩык аспортсменцәа.

Аҟәа ақалақь ахақәиҭтәра амш 
азгәаҭара  иазкыз аныҳәатә концерт 
иацҵан  Р. Гәымба ихьӡ зху аҳәынҭқар-
ратә филармониаҿ. Ахәылԥаз гәырӷьа-
рыла ихадырҭәаауан ашәаҳәаҩцәа: 
Ильда Қәычбериа, Нарсоу Абыхәба, 
Анатоли Алҭеиба, Хаҭуна Ҭарба, Дмит-
ри Ԥиԥиа.

Ахәылбыҽха, есышықәса ишы-
ҟарҵало еиԥш, Ахьӡ-Аԥша апарк аҟ-
ны иаркын ацәашьқәа.

Ашәҭқәа шьҭарҵеит

Стелла Сақаниа

Наира Сабекиа

 d Аԥсуа жәлар ҳзы ари аныҳәа 
иԥшьоу  ныҳәоуп. Аԥсны аҳҭ-
ны-қалақь Аҟәа  аныҳәамш иаз-
кыз аусмҩаԥгатәқәа рацәан. Уи  
хацыркын Ахьӡ-Аԥша апарк аҟны 
анышә иамадоу ҳфырхацәа рбаҟа 
аҭаарала. Иҭахаз афырхацәа ра-
нацәа, аибашьра аветеранцәа, ауа-
ажәларратә усзуҩцәа, аҿар, ааи-
уан ари  ашҭахь, ишьҭарҵон ашәҭ 
шьыҵәрақәа, ҿыц еиҭаргәаладыр-
шәон Ахақәиҭра ҳзаазгаз Афыр-
хацәа.

Аиааирамш ҳацазгәарҭарц иаҳзаа-
ит ҳашьцәа, аибашьраан  зыжәҩахыр 
ҳадызҵаз, ҳиааира зыбзоуроу ачерқес, 
аурыс, адыга жәларқәа  уҳәа рхаҭар-
накцәа, рҭаацәа.

Цыба Ефқан иашьа Джам Азак 
(Амаршьан) Ҭырқәтәылантәи, Гали-
на Лопатина (Ашхабадынтәи даҳза-
аит, лыҷкәын Алеқсеи Лопатин 
зхатәгәаԥхарала еибашьуаз дреиу-

ан). Лабра дҭахеит. Елена Канукова 
лашьа Нургали Кануков, 28 шықәса 
ракәын ихыҵуаз, Мамзышьха дҭахе-
ит. Атәыла Ахадара дрыцны Ахьӡ-Аԥша 
ашҭахь ҳфырхацәа ргәалашәараз 
днеит Урыстәыла ацҳаражәҳәаҩ Ми-
хаил Шургалин.

Шьыжьнаҵы сасгьы аԥшәымагьы, 
аҿар ираԥхьагыланы иаҭааит Аԥсны 
Раԥхьатәи Ахада Владислав  Арӡын-
ба ибаҟа.

Атәыла Ахадара, аҿар иара убас 
иаҭааит Аԥсны аҩбатәи Ахада Сергеи 
Уасил-иԥа Багаԥшь анышә дахьама-
доу. Аныҳәатә усмҩаԥгатә иалахәын 
«Ԥсра зқәым аполк», уи  еиҿылкаа-
ит Аԥсны Афырхаҵа Мзиа Беиа. Ари 
акциа аибашьраҿ иҭахаз рымацара 
ракәӡам изызку, уи рызкуп аибашьра 
ашьҭахь зуалԥшьақәа рынагӡараан 
иҳаԥхаз афырхацәагьы.

Аныҳәатә усмҩаԥгатәқәа ирыцҵан 
Р.Гәымба ихьӡ зху афилармониаҿы 
имҩаԥысыз аныҳәатә концерт ала. 
Аԥсны Ахада Аслан Бжьаниа ихьӡала 
адныҳәалара даԥхьеит Бадра  Гәынба.

Азал иҩныҩуан Аԥсны ахақәиҭра 
иазкыз ашәақәа. Зегьы бзиа еицыр-
бахьоу аестрадатә шәаҳәаҩцәа Ли-
удмила Гәымба, Ильда Қәычбериа, 

Авҭандил Конџьариа, Хьыбла Мықәба, 
адует «Анатрио», ахәыҷтәы ахорео-
графиатә ансамбль «Абаза», ахәаԥш-
цәа ргәы дырҿыӷьуамызт. Ҳәара 
аҭахым, Аиааира амш – игәырӷьароу 
мшуп, аха игәыхьуп уи изахьымӡаз 
рҭаацәа рзы. Аныҳәатә концерт иалаз 
ашәақәагьы уи  рыҵубаауан.

Аконцерт аҿы иқәгылеит Бри-
анскнтәи ҳныҳәа ҳацазгәарҭаразы иа-
аз аурыс ансамбль «Бабкини внуки».

Уи ашьҭахь аконцерт иацҵан 
Амҳаџьырқәа рыԥшаҳәаҿы. Аныҳәа 
азгәазҭоз ҳажәлар рыҽрыладырхәт 
асасцәа, аԥсшьаҩцәа.

Аконцерт аартуа амҩаԥгаҩ Алхас 
Манаргиа сасгьы аԥшәымагьы иры-
диныҳәалеит Аиааира Амш.

Аныҳәатә концерт  хацыркын Хьы-
бла Мықәба иналыгӡоз ашәа ала.

«Тамшьтәи адесант» зыхьӡу 
ашәа ҿыц налыгӡеит ашәаҳәаҩ 
қәыԥш Валериа Ԥерцхелиа. Аиаша-
зы абаҩхатәра ҷыда злоу ашәаҳәаҩ  
лзыӡырҩра  зегьы рзы игәахәаран.

Еиуеиԥшымызт  ашәақәа нарыгӡе-
ит: Мана, Ильда Қәычбериаԥҳа, Са-
ида Агрба, Фрида Берзениаԥҳа, Са-
ти Какәбааԥҳа, Саида Габниа, Џьими 
Шәманиа.

Ҳиааира ду амш иазкыз аусмҩаԥ-
гатәқәа хыркәшан аныҳәатә сали-
ут ала.

Ҳхақәиҭра – 31  шықәса

Афырхацәа ргәалашәара

Ҳаҭыр зқәу сыуаажәлар! 

 d Аԥсны Аҳәынҭқарра Ахада 
Аслан Бжьаниа Аԥсны жәлар 
Аиааиреи Ахьыԥшымреи Рымш 
рыдиныҳәалеит.  

 Ҳаҭыр зқәу сыуаажәлар!  
 Акыр иаԥсоу аветеранцәа, 

аҩызцәа!  
 Иахьа иазгәаҳҭоит зегьы 

бзиа еицаҳбо, акрызҵазкуа  
Аԥсны Аҳәынҭқарра Аиааиреи 
Ахьыԥшымреи  Рымш! 

31 шықәса раԥхьа, ҳмилаҭ рԥы-
за ду Владислав Арӡынба инапх-
гарала ҳажәлар ақырҭуа  қәы-
лаҩцәа рҟнытә ҳ-Аҧсадгьыл ахы 
иақәиҭыртәит. Аиааира ҳажәлар 
ракзаара,  рфырхаҵара, рыԥсад-
гьыл ахь ирымоу абзиабара ӷәӷәа 
иалҵшәахеит.

Афырхаҵара иасимволу ари 
амш алахьеиқәрагьы ацуп. Иахьа 
иаҳгәалаҳаршәоит зықьҩыла 
Аԥсны ахақәиҭра зхы ақәызҵаз 
арԥарцәеи аҭыԥҳацәеи, Нхыҵ 
-Кавказ, Алада Урыстәыла, ҳдиас-
пора ахаҭарнакцәа. Ххырхәоит 
урҭ ргәалашәара аҿаԥхьа. Аԥ-
садгьыл ахьчаҩцәа рфырхаҵара 
хашҭра ақәӡамкәа абиԥарақәа 
еимдо инаргалоит. 

Аԥсуа жәлар рхақәиҭра  ахь-
чаразы бџьаршьҭыхла аӷа иҿагы-
леит аԥсуаа  рҵеицәа, рҭыҧҳацәа 
реиԥш,  Нхы-Кавказтәи ҳаиашьа-
ратә жәларқәа, Алада Урыстәы-
ла уҳәа атәым ҳәынҭқаррақәа 
рҟынтәи хатәгәаҧхарала иа-
аз аибашьцәа.  Урҭ рфырхаҵа-
ра наунагӡа ҳгәалашәараҟны иа-
анхоит, иаадырҧшыз адгылара 
атәы абиԥарақәа аҧхьаҟагьы  
еиқәдырхоит.

 Иахьагьы, 31 ш. рнаҩсгьы, 
иаанхоит  актуалра аманы 
аҳәынҭқарра аргылареи,  арӷәӷәа-
реи, ахьчареи рус. Абарҭ азҵа-
арақәа рыӡбараҟны уасхырҵас 
иҟалароуп Владислав Григори-иԥа 
Арӡынба ишиҳәахьаз еиԥш, 
ҳажәлар ргәазыҳәара, иара убас 
ҩызара ҳзызуа, иҳадгылоу Уры-
стәылатәи Афедерациа.

 Ҳаԥсадгьыл ахьчара зхы 
ақәызҵаз ҳҵеицәа ирызку баҟа-
ны иҟоуп иахьа зхы иақәиҭны 
аҿиара иаҿу ихьыԥшым Аԥсуа 
ҳәынҭқарра. 

Ҳаҭыр зқәу сыуаажәлар! 
Иахьатәи амшныҳәа аҽны ишәзе-
иӷьасшьарц сҭахуп аҭынчра, аиз-
ҳазыӷьара, аԥеиԥш бзиа агәрага-
ра.  Ишәыдысныҳәалоит Аиааиреи 
Ахьыҧшымреи Рымш. Нагӡара 
ақәзааит зхы иақәиҭу, ихьыԥшым 
Аԥсынра!  

Владимир Путин иҟаиҵаз 
адныҳәалара

Аԥсны Ахадеи Аԥсны 
жәлари рахь

 d Урыстәылатәи Афедерациа 
Ахада Владимир Путин Аԥс-
ны Аҳәынҭқарра Ахада Аслан 
Бжьаниеи Аԥсны жәлари Аиааи-
реи Ахьыԥшымреи Рымш рыди-
ныҳәалеит.  

 Адныҳәалара  аҟны иазгәаҭоуп:  
 «Ҳаҭыр зқәу Аслан Гьаргь-иԥа, 
Гәык-ԥсык ала ишәыдысныҳәа-

лоит Аԥсны Аҳәынҭқарра амилаҭтә 

ныҳәа – Аиааиреи Ахьыԥшымреи 
Рымш! 

Аидгылареи астратегиатә усе-
ицуреи шьаҭас измоу Урыстәылеи 
Аԥсни реизыҟазаашьақәа қәҿи-
арала имҩаԥысуеит. Агәра згоит 
аԥхьаҟагьы ҳалшарақәа еибыҭа-
ны еиуеиԥшым аусхкқәа рҟны ҩ-
ганктәи аусеицура ацҵара шҳалшо. 
Урыстәыла аҳәынҭқарратә ҿиара 
иазку ауснагӡатәқәа рыӡбараҟны 
Аԥсны аиҳабыреи ажәлари актив-
ла ацхыраара рыҭара иацнаҵалоит. 

Гәыкала ишәзеиӷьасшьоит 
агәабзиара, аихьӡарақәа, шәтәы-
лауаа – аҭынчреи аманшәалареи».

Адныҳәалара



Шәаԥхьа зегь раԥхьа
apsnygazeta@mail.ru2 | 

Наира Сабекиа 

Вахтанг АԥҳазоуСаида Ҳаразиа

Аҧсны Жәлар 
Реизараҿы

Адепутатцәа реилатәара

 d Ааигәа Аҧсны Жәлар Реиза-
раҿы имҩаҧысит аилатәара. Ам-
шхәаҧштә аҿы иқәгылан жәаха 
зҵаареи, еиуеиҧшым азҵаа-
рақәа хҧеи.

Аилатәара аартын Аҧсны агимн 
арҳәарала. Актәи азҵаара азкын 
ашәахтәшәаратә система арман-
шәаларазы аиҭакрақәа ралага-
лара. Уи инарҭбаан дахцәажәеит 
адепутат Беслан Ҳалуашь. Иара 
иазгәеиҭеит, гәыҧҩык абизнесу-
ааи Ауаажәларратә палатеи рҟ-
нытә ашәҟәқәа шроуз. Убри ина-
маданы аилак аҟны еилацәажәаны 
ишырыӡбаз атаблица аҟаҵара. Да-
ра ирыдгалаз азакәан апроект аҟ-
ны иарбан 20 миллион рҟынӡа  
зырҳауа абизнесуаа 6 процентк 
рҟынӡа ашәахтә ршәо, 25 мил-
лион рҟынӡа зырҳауа 8 процентк  
рҟынӡа ашәахтә рықәзарц. Иа-
ра убас иазгәеиҭеит ари азакәан 
апроект аусура иалагаанӡа, иаҧҵоу 
азакәан ҷыда аҧымхӡакәа иша-
анхо.

Иазгәаҭатәуп, ишрыдыркыл-
аз азакәан апроект аҿы ишыҟаз 
«Еиҭамҵуа амазаразы акадастр». 
Ари азакәан апроект  ацхыраара 
анаҭоит Аинвестициатә програм-
мала ишьақәгылоу аконцепциа.  
Ас еиҧш иҟоу азакәан адкылара 
мзызс иамоуп Аҧсны еиҭамҵуа 
амазаразы  аҳасабрбеи, ашәҟәҭа-
галареи,аинформациа аҵәахреи 
ахьыҟам. Уи атәы дазааҭгылеит 
Аҧсны Жәлар Реизараҿы  Аҧсны 
Ахада Аслан Бжьаниа ихаҭарнак 
Баҭал  Аиба.

Анаҩстәи азҵаара азкын 
азакәан апроект  «Аекономикатә 
усқәа рзы аӡбаратә, арбитражтә 
қәҵарақәа разхаҵареи ахрархәа-
реи рганахьала Аҧсны Аҳәынҭқар-
реи Урыстәылатәи Афедерациа 
рыбжьара Аиқәышаҳаҭра арати-
фикациазы». Баҭал Аиба иҳәеит, 
ари Аиқәышаҳаҭра хырхарҭас иша-
моу аҩ-ганктәи азхаҵареи, закәан-
ла амчра зоухьоу аӡбамҭақәеи, 
жәларбжьаратәи акоммерциатә, 
арбитражтә аимак-аиҿак змоу 
аӡбамҭақәа рҭыҧ рықәҵара. 

Иазгәаҭатәуп,  азакәан апроект 
аратификациа азуразы рыбжьы 
шырҭииз 27-ҩык адепутатцәа, 
ҩыџьа рҽааныркылт.

Азакәан апроект иазкны игәа-
анагара иҳәеит Аҧсны аиустициа 
аминистр Анри Барцыц. Уи иазгәе-
иҭеит, аратификациа иабзоураны 
иҿыцу алшарақәа шаатуа амилаҭтә 

наплакҩцәа рзы, иагьшрыцхыраауа. 
Иара иажәақәа рыла, адокумент 
иазҧхьагәанаҭоит жәларбжьаратәи 
апринципқәа рыла аӡбамҭақәа ры-
нагӡашьа. Убас Ниу-Ио рктәи акон-
венциаҿы ашәҟәы иҭагалоуп ари 
аҩыза апрактика, аус ауеит 160 
тәыла рҟны.

Иара убас игәаанагара иҳәе-
ит Аҧсны апрокурор хада Ад-
гәыр Агрба. Уи иазгәеиҭеит, ибзи-
ан ишырдыруа Урыстәылеи егьырҭ 
атәылақәеи ООН аконвенциа иша-
лалаз аҳәаанырцәтәи арбитражтә 
ӡбамҭақәа рынагӡаразы. Уи рыдкы-
лан Ниу-Иорк ииун 10, 1958 шықә-
сазы. Иазгәеиҭеит, хаҭала аҧсуаа 
уи апроцесс ишалахәымгьы, дара 
ишрымоу рхатәы закәанҧҵа. Рар-
битражтә процессуалтә кодекси  
атәылауаҩратә закәанҧҵеи арҭ 
азҵаарақәа дырманшәалоит. Иара 
игәаанагарала, ари аиқәшаҳаҭра 
ауаҩы изин ахьчареи, Аҧсны атәы-
лауаа реиҧш, Урыстәыла инхо 
закәанла рзинқәа ахьчоит. 

Иара убас игәаанагара иҳәеит 
аҳәынҭқарра-зинтә палитика азы 
аилак ахантәаҩы Дауҭ Хәытаба. 
Уи иазгәеиҭеит, иахьатәи абизнес 
ҧхьаҟа ишзымцо ажәытә методқәа 
рыла аус рулар. Ари аиқәшаҳаҭра 
иазкны ирацәаны аилацәажәа-
рақәа шымҩаҧыргахьогьы, иа-
ра ишимаҳац ауаҩы аҭагыла-
заашьа уадаҩ дақәымшәартә 
еиҧш иҟаиҵар акәу. Мамзаргьы, 
иарбан уадаҩрақәо хықәкыла 
ауаҩы дзықәшәо, дақәшәаргьы 
ихы шымҩаҧигаша. Абарҭ зегьы 
ркәама-ҵамарақәа,игәаанагара-
ла Ахәаахәҭра-ааглыхратә палата 
анаплакҩцәа ирыларҳәароуп. 

Иазгәаҭатәуп, Аконституциатә  
закәан «Аҧсны Ахада иалхрақәа»  
аҧсахрақәа шалагалаз.

Ари азакәан апроект аҧса-
храқәа рҿы иарбоуп алхратә би-
уллетен аформеи иара иану атексти 
шыҧсаху. Уи шьақәнарҕәҕәо-
ит Ацентртә алхратә комиссиа. 
Хықәкыс иҟоуп,актәи  алхрақәа 
рҿы ишарбоу «иақәшаҳаҭу», 
«иақәшаҳаҭым», «акандидатцәа 
зегьы ирықәшаҳаҭым». Аҩбатәи  
аан, алхратә биуллетен аҟны иар-
бахаӡом «акандидатцәа зегьы 
ирықәшаҳаҭым» ацәаҳәа. 

Аԥсны Жәлар Реизара аилатәа-
раҿы изхәаԥшыз азҵаарақәа ире-
иуан Гәылрыԥшь араион Бабышьра 
ақыҭа адгьылқәаарыхра акатего-
риа аҟнытә 5,0 гектар арекреаци-
атә ҵакы змоу ахь аиагара. Гагра 
араион Алаҳаӡы ақыҭан иҟоу ад-
гьыл 4,0 гектар адгьылқәаарых-
ратә категориа аҟынтә анхарҭатә 
ҭыԥахь аиагаразы иақәшаҳаҭхеит 
Жәлар Реизара адепутатцәа.

Ирыдкылан еиуеиҧшым егьырҭ 
азҵаатәқәагьы.

 d 87 шықәса дшырҭагылаз 
дҳаԥхеит Аԥсны жәлар рпоет, аиҭа-
гаҩ, алитературатә критик, Аԥс-
ны аҭҵаарадыррақәа Ракадемиа 
академик  Мушьни Таииа-иҧа 
Лашәриа. Аԥсны ашәҟәыҩҩцәа 
Реидгыла анапхгареи арҿиаратә 
еилазаара иалоуи гәалсра дула 
ирыдыркылеит апоет-академик 
иԥсҭазаара иалҵра, егьрыдышшы-
лоит уи игәакьацәеи иҭынхацәеи. 

Мушьни Лашәриа диит (16.01. 
1938) Очамчыра араион Кәтол 
ақыҭан. 

Аԥсуа поезиаҿы, инеизакны адо-
уҳатә культураҿы злагала шьардоу, 
Аҧсны аҭҵаарадырра зҽаҧсазтәыз 
аусзуҩы (2015) ҳәа аҳаҭыртә хьӡы 
зыхҵаз Мушьни Лашәриа ианашьан 
Ш. Русҭавели ихьӡ зху Қырҭтәыла 
аҳәынҭқарратә премиа (Ш. Русҭа-
вели иҩымҭа «Абжьас-цәа зшәу» 
аиҭагазы), Д. И. Гәлиа ихьӡ зху Аԥс-
ны Аҳәынҭқарратә премиа (2004, 
«Аҧсуа поезиа антологиа. ХХ ашә.» 
аиқәыршәаразы), А. Дельвиг ихьӡ 
зху Урыстәылатәи апремиа (2015), 
иара убас аорденқәа: «Аҳаҭыртә 
Дырга» (СССР, 1986), «Ахьӡ-Аҧша» I, 
II, III аҩаӡарақәа. СССР-и, Урыстәы-
леи, Аҧсни рышәҟәыҩҩцәа Реидгы-
лақәа, ашьҭахь Аҧсны ашәҟәыҩҩцәа 
Рассоциациа (2003) рлахәыла  Аҧс-
ны ашәҟәыҩҩцәа Рассоциациа ахан-
тәаҩыс  дыҟан.

Аҵара иҵон Кәтолтәи 8-шықә-
сатәи ашкол аҟны, Аҟә атәи аҳәы-
нҭқарратә арҵаҩратә ҵараиурҭаҿы 
(1953-1957), А. М. Горки ихьӡ зхыз 
Аҟәатәи аҳәынҭқарратә арҵаҩратә 
институт афилологиатә факультет 
аҧсуа ҟәша аҟны (1957-1960), Моск-
ва, А. М. Горки ихьӡ зху Алитерату-
ратә институти (1960-1965) иара 
убас СССР аҭҵаарадыррақәа Рака-
демиа А. М. Горки ихьӡ зху Адунеитә 
литература аинститут аспирантуреи 
рҟны (1970-1974).

1965-1967 шш. раан агазеҭ «Аҧс-
ны ҟаҧшь» алитературатә усзуҩыс 
дыҟан, 1967-1970 шш. рзы ажур-
нал «Алашара» апоезиеи, акритикеи, 
апублицистикеи рыҟәша деиҳабын. 
1974 ш. СССР аҭҵаарадыррақәа Рака-
демиа Адунеитә литература аинсти-
тут аҟны ихьчоит акандидаттә дис-
сертациа «И. А. Коӷониа ирҿиареи 
аҧсуа советтә поезиаҿы аетикатә 
жанрқәа рырҿиареи» ҳәа хьӡыс иа-
маны, хазы шәҟәны егьҭыжьын Аҟәа 
1979 шықәсазы. 1974 ш.  Д. И. Гәлиа 
ихьӡ зху абызшәеи, алитературеи, 
аҭоурыхи Аҧснытәи ринститут ҭҵа-
арадырратә усзуҩын, 1974-1978 шш. 
раан ашәҟәҭыжьырҭа «Алашара» аре-
дактор хадас дыҟан, 1979-1986 шш. 
рзы – Аҧсны ашәҟәыҩҩцәа Реид-
гыла Аусбарҭа ахантәаҩыс, 1978 ш. 
инаркны – абызшәеи, алитературеи, 
аҭоурыхи Аҧснытәи ринститут аҭҵа-
арадырратә усзуҩы еиҳабыс. 1988 ш. 

инаркны ари аинститут (уажәы – Д. И. 
Гәлиа ихьӡ зху Аҧсуаҭҵаара аинсти-
тут) алитература аҟәша деиҳабын. 
Аамҭакала Аҧсны ашәҟәыҩҩцәа 
Рассоциациа иҭнажьуа  алитерату-
ра-уаажәларратә газеҭ «Еҵәаџьаа», 
иара убас ажурнал «Аҟәа-Сухум» 
рредакторцәа дыруаӡәкын.

1994-1996 шш. рзы М. Лашәриа 
инапхгарала Аҧсуа телехәаҧшрала 
идырбан «Аҧсуа поезиа адаҟьақәа» 
асериа еиднакылоз адырраҭарақәа 
рцикл. Ажәеинраалақәа рыҩра да-
лагеит 12-13 шықәса анихыҵуаз. 
Апоет ишьақәгылараҿы ирыбзоуроу 
рацәоуп Д. И. Гәлиа, И. А. Коӷониа, Б. 
У. Шьынқәба уҳәа рпоезиатә рҿи-
амҭақәа. 1955 ш. иҭыҵыз ажурнал 
«Алашара» аҩбатәи аномер ианыле-
ит раҧхьатәи иажәеинраалақәа иру-
аку «Ҽынлеиҧш илашан».

Иҩымҭақәа ркьыҧхьуан ажур-
налқәа «Амцабз», «Аҟәа-Сухум», 
«Юность», «Абаза», агазеҭқәа «Аҧс-
ны ҟаҧшь», «Аҧсны», «Советская 
Абхазия», «Литературная газе-
та», «Еҵәаџьаа» уҳәа егьырҭгьы. М. 
Лашәриа ипоетикатә ҩымҭақәеи 
иеиҭагамҭақәеи жәпакы агәылалеит 
ихаҭа аиқәыршәаҩс дызмаз «Аҧсуа 
поезиа антологиа. ХХ ашә.» аҩбатәи 
атом (Аҟәа-Москва, 2001; ихарҭәааны 
шәҟәыкны аиҭаҭыжьра – Аҟәа-Моск-
ва, 2009).

Мушьни  Лашәриа ипоезиатә рҿи-
амҭақәа реизгақәа, ажәеинраалала 
иҩу ироман «Аџьынџь», ипоемақәа 
«Ахьтәы уасцәа», «Ашаеҵәа» уҳәа  
еидызкыло ишәҟәқәа 20 инареиҳа-
ны иҭыҵхьеит.

Апоет деицырдыруеит иара убас 
еиҭагаҩны. Аҧсшәахь еиҭеигеит А. С. 
Пушкин ироман «Евгени Онегин», М. 
И. Лермонтов ипоемақәа «Мцыри», 
«Демон», Ш. Русҭавели – «Абжьас-цәа 
зшәу», Џь. Баирон («Шилонтәи 
атҟәа»), Г. Лонгфелло («Гаиавата изку 
ашәа»), Ш. Петефи («Ԥхьаҟа, Мадиа-
раа», «Жәлар рашәа»), абашкирцәа 
репос  «Урал-Баҭыр» уҳәа егьырҭгьы.

Мушьни Лашәриа аҧсуа литера-
тураҭҵаареи акритикеи рҟны ил-

шамҭақәа маҷым. Авторс дрымоуп 
аҧсуа литература аҭоурых апробле-
мақәа ирызку ашәҟәқәа, иара убас Д. 
И. Гәлиа, И. А. Коӷониа, Б. У. Шьынқәба, 
Ш. Л. Ҵәыџьба, Қь. Ҟ.  Агәмаа, М. А. 
Лакрба, Кь. Ш. Чачхалиа, А. Н. Гогәуа, 
Ш. Е. Ҷкадуа, А. Н. Џьонуа, И. К. Ҭар-
ба, М. И. Миқаиа, Ф. А. Искандер уҳәа 
егьырҭгьы рырҿиара иазку аҭҵаара-
дырратә статиақәа.

Раԥхьаӡа хазы шәҟәны иҭыҵит 
иажәеинраалақәа реизга «Игарҵыз 
ажәа» (1963).  Уи нахыс – еиуе-
иԥшым ашықәсқәа раан аԥсышәа-
ла иҭыжьын ипоезиатә ҩымҭақәа 
еидызкыло ашәҟәқәа: «Агәыӷрақәа», 
«Абырфын ҩны», «Аӡы аҳра», 
«Арҩашқәа рышьыжь», «Ажәлаҟьаҩ», 
«Ахьтәы уасцәа», «Уахынлатәи ахәы-
црақәа», «Ашьха қыҭа, Бзыԥҭа ақыҭа», 
«Аҵеи уахь» уҳәа, хә-томкны иҟоу 
иҩымҭақәеи иеиҭагамҭақәеи реиз-
га убрахь иналаҵаны. Алитература 
иазку ашәҟәқәа рахь иаҵанакуеит 
алитературатә-критикатә статиақәа 
реизгақәа «Ажәа аҳәаақәа», «Ҳаз-
лиааз». Апоет ирҿиамҭақәа акым-
кәа-ҩбамкәа аурысшәахь еиҭаганы 
хазы шәҟәқәаны Москва иҭыҵхьеит, 
урҭ иреиуоуп ажәеинраалақәа реиз-
гақәа  «Смерть камня», «Форель и со-
ловей», ипоемақәа «Золотое руно»,  
«Звезда рассвета» иажәеинраалоу 
ироман «Отчизна» уҳәа.   

Мушьни Лашәриа аԥсуа сахьаркы-
ратә литератураҿы имҩашьауа ишьҭа 
аанижьит. Ипоезиатә рҿиамҭақәа ир-
нубаалоит иԥсадгьыл ахь ибзиабара, 
урҭ рҟны шьахәла еиҿыбаауп ижәлар 
ржәытә-рҿатә, изнысхьоу амҩа, рми-
лаҭ хаҿра. Абарҭқәа дыргәыларԥшуа 
аԥсуа ԥхьаҩ гәрагарала аԥеиԥш ла-
ша дазхьаирԥшуеит. 

Мушьни Таииа-иԥа Лашәриа 
иԥсҭазаареи ирҿиаратә мҩеи 
ҿырԥшыганы, иааӡаганы  иҟазаауе-
ит еиҵагыло абиԥарақәа рзы. Хашҭра 
ақәымкәа игәалашәара рыцзаауеит, 
аԥсуа шәҟәыҩҩцәа реиԥш, ижәлар 
зегьы.
                                                                                   

Аԥсны ашәҟәыҩҩцәа Реидгыла

Аҵыхәтәантәи имҩахь 
днаскьаргеит

Аԥсны жәлар рпоет, аиҭагаҩ, али-
тературатә критик, Аԥсны аҭҵаа-
радыррақәа Ракадемиа академик  
Мушьни Таииа-иҧа Лашәриа иԥсҭа-
заара иалҵра инамаданы, Аԥсны 
Аԥыза-министр идҵа инақәыршәа-
ны, Аԥыза-министр актәи ихаҭыԥу-
аҩ, аекономикеи атранспорти 
рминистр Џь. Нанба ихантәаҩра-
ла иаԥҵан аԥсыжра аиҿкааразы 
аҳәынҭқарратә комиссиа. 

Сентиабр 29 рзы Аԥсны жәлар 
рпоет Мушьни Лашәриа ихаԥхьа-
ра, аҵыхәтәантәи имҩахь инаскьа-
гара еиҿкаан Аҟәатәи акафедра-
лтә уахәамаҿы. Ашьыжь инаркны 
аԥсы дызҭаз аҭоубыҭ ахьықәыр-
гылаз ауахәамахь инеиуан, рхы-р-
гәы далырхуан Аԥсны Аҳәынҭқар-
ра анапхгара рхаҭарнакцәа, 

ашәҟәыҩҩцәа, аҵарауаа, акульту-
реи аҟазареи русзуҩцәа, ақалақь 
ауаажәларра, ауацәеи аҭынхацәеи. 

Аԥсыжра аиҿкааразы Аҳәын-
ҭқарратә комиссиа ахантәаҩы, Аԥы-
за-министр актәи ихаҭыԥуаҩ Џь. 
Нанба алахьеиқәратә митинг аартуа 
даԥхьеит Мушьни Лашәриа ины-
смҩа, анаҩс иара егьымҩаԥигон.

Мушьни Лашәриа иԥсҭазаареи 
ирҿиаратә мҩеи ирзааҭгылауа, аԥ-
суа доуҳатә культура арҿиараҿы 
илшамҭақәа азгәаҭауа иқәгыле-
ит: апоет, ауаажәларратә усзуҩы 
В. Занҭариа, Аԥсны ашәҟәыҩҩцәа 
Реидгыла ахантәаҩы В. Аԥҳазоу, 
Аԥсны аҭҵаарадыррақәа Ракаде-
миа ахада З. Џьапуа, ажурнал «Ала-
шара» аредактор хада А. Лагәлаа, 
ашәҟәыҩҩы, аиҭагаҩ, ауаажәлар-

ратә усзуҩы О. Ҷкотуа, Д.И. Гәлиа 
ихьӡ зху  Аԥсуаҭҵааратә инсти-
тут аиҳабы А. Ашәба. Анаҩс уи 
дрыԥхьеит Москвантә, Урыстәы-
ла иаҵанакуа ареспубликақәа рҟ-
нытә иаарышьҭыз адышшыларатә 
телеграммақәа. 

Аҵыхәтәан, абри ала алахье-
иқәратә митинг хыркәшан. 

Аҟәатәи ауахәама аҟнытә аԥсы 
дызҭаз аҭоубыҭ наргеит Очамчы-
ра араион Кәтол ақыҭахь. Араҟа – 
Мушьни Лашәриа иџьынџь ахьыҟоу 
аҩнаҭаҿы ақыҭауаа наӡаӡа ҳәа 
иарҳәон. Аҵыхәтәантәи имҩахь 
инаскьагара хыркәшан алахье-
иқәратә митинг ала. Уаҟа иқәгылеит: 
Кәтол ақыҭа ахада Г. Ҵулаиа, аҵа-
рауаҩ У. Аҩӡба, аибашьра аветеран 
Г.Ҵнариа, академик В. Касланӡиа, 
абырг И. Гәыргәлиа уҳәа егьырҭгьы. 

Мушьни Лашәриа иԥсы-
баҩ анышә иамардеит иабшьҭра 
рнышәынҭрақәа рҟны. 

Мушьни Таииа-иԥа ЛАШӘРИАДҳаԥхеит жәлар рпоет

 d Сентиабр 26 рзы  имҩаԥысыз 
Аԥсны Аминистрцәа Реилазаа-
ра амшхәаԥштә аҿы иқәгылан 12 
зҵаареи ацхыраагӡақәа ҩбеи.

Иқәгылаз азҵаарақәа ра хьтә,  
Аԥсны агәабзиарахьчара ами-
нистр Едуард Быҭәба дазааҭгыле-
ит, аԥсихиатриатә хәышәтәырҭаҿы 
аҽыхәышәтәра ишьҭоу рыдагьы, ҳтәы-

лауаа аԥсихиатриатә хәышәтәразы 
ацхыраара рыҭара ишазхиоу, кате-
гориала ишьақәырӷәӷәаны.

Иара убас афинансқәа рминистр 
Владимир Делба иҳәеит, афинансқәа  
Рминистрра аказна ишаднаҵаз ахы-
лаԥшра анаҭаларц Ареспубликатә 
биуџьет аҟынтә «Амшынеиқәафым-
цамч» ашҟа инашьҭхо аԥарақәа В. 
Г. Арӡынба ихьӡ зху Аҟәатәи аҳаир-
баӷәазаҿы афымцацәаҳәақәа рнага-
разы  рхы ишадырхәо. Иара убас Аԥс-
ны ақыҭанхамҩа аминистр Беслан 
Џьопуа дазааҭгылеит, ҳазҭо ашықәс 

азы ацитрустә шәырқәа рыхәԥса. Урҭ 
шьақәырӷәӷәоуп абас: амандаринеи 
апельсини кьылак рзы -45 мааҭ, али-
мон -42 мааҭ, еиуеиԥшым стандартла 
еиԥшым ашәыр – 10 мааҭк.

Ишьақәырӷәӷәаз азҵаарақәа ру-
ак аҟны иҟан иара убас, Аԥсны атәы-
лауаҩра змам, аха анхарҭазы азин 
змоу, мамзаргьы атәымтәылауаҩ Аԥс-
ны инхо зфинанстә ҭагылазаашьа 
хьысҳау, ес-мза аӡәы изы 2 000 нызқь 
мааҭ рзыршәаларц. Ас еиԥш иҟоу 
азакәанԥҵа амчра аиуеит ҳазҭоу 
ашықәс октиабр 1 инаркны. 

Аԥсны Аминистрцәа Реилаза-
араҿы ирыхәаԥшын егьырҭ еиуе-
иԥшым азҵаарақәагьы.

Агәаҕьра злаз аҧҳәызба

Аҧсадгьыл аҧхьа       
изыргылоз

 d Аҧсны Аџьынџьтәылатә еи-
башьраан (1992 ш., октиабр) 
Гагра ахақәиҭтәра ашьҭахь 
акәын. Гәдоуҭа араион аҭоурых 
ду змоу Лыхны ақыҭан окти-
абр 7-9 рзы имҩаҧысраны 
иҟан Аҧсуа-абаза жәлар Аду-
неизегьтәи Рассоциациа аҧҵа-
разы Аконгресс. 

Ҭырқәтәылантә иааз агәыҧ  
журналист ҳасабла дрыцны дааит 
Биргиуль Чуа. Аизара амҩаҧыс-
шьа иазкны ажәабжьқәа еи-
зылгон, афотосахьақәа ҭылху-
ан. Ашьҭахь урҭ Ҭырқәтәылаҟа 
илышьҭит, аха лара лхаҭа еицыз 
агәыҧ аныхынҳәуаз дрыцым-
цакәа Аҧсны даангылеит.

«Ҳашьцәа ахы ишаҿагылоу 
иааныжьны сызцашам, саргьы 
сахьхәарҭахаша ҟалап», – лҳәан 
Аҧсадгьыл ахьчаҩцәа ахьыҟаз 
аҭыҧ ахь дцеит. Ҭырқәтәылантә 
хатәгәаҧхарала Аҧсны ахьчара 
иааз арҧарцәа ргәыҧ лҽадыл-
кылеит, аха  илакәыршьон Бир-
гиуль лыгәаҕьра. «Уаҳа акгьы сы-
лымшаргьы ӡык нашәсыржәлап», 
- наралҳәалон дыччо. 

Биргиуль аубыхқәа дырхы-
лҵшьҭран, лан Кәаӡаа дреиу-
ан.  Аубых, аҧсуа ҳәа еилых лы-
мамызт – илдыруан  аубыхқәеи 
аҧсуааи аишьцәа гәакьақәа 
ҳәа ишыҧхьаӡоу. «Аубыхқәа 
рлахьынҵа рлахьынҵамхароуп 
аҧсуаа», – лҳәалон Аҧсадгьыл 
азҵаара ахьаацәырҵуаз. 

Биргиуль даниз 1958 шықәса-
зы (декабр 27) лҭаацәа Адаҧа-
зарҟа нхара ииасхьан. Аро-
уп аҵара дахьҭалазгьы. Алицеи 
далгеит, абжьаратә ҵара лоуит. 
1978 шықәсазы акәзар,  аҭа-
ацәара далалеит. Рыҧсҭазаара 
еиларҵеит аҟабарда ҷкәын Се-
ифи Шьақари (аҟабарда жәла 
– Асланыҟәа, Бесленеиаа дре-
иуоуп) лареи. Бзиа иҟан, хҩы 
аҭыҧҳацәа рыхшеит: Еқим, 
Ебру-Онур, Џьеран. Аха рацәак 
еидымхалеит, зегьы разҟызар 
акәхап, рымҩақәа хаз-хазхеит. 
Биргиуль лхәыҷқәа лыманы лаб 
иҩнаҭахьы дхынҳәит. Усҟан лаб 
иҧсҭазаара далҵхьан. Биргиуль 
ахәыҷқәа раб дырцәылмырӡит, 
раби дареи еибабон.

1992 ш. ноиабр алагамҭаз 
Шроматәи (Гәыма) аҧшыхәратә 
жәылара рҽазырхианы амҩа 
иқәлон Биргиуль лҽыздылкылаз 
Ҭырқәтәылатәи арҧарцәа злаз 
Шамиль игәыҧгьы. Шамиль лара 
лгара дшақәшаҳаҭмыз заа илир-
дырхьан, аха дрыцымцар лымуит. 

Ноиабр 3-4 рзы Гәыматәи 
аҧш ыхәратә жәылараан аҧ-
садгьыл ахьчаҩцәа рыбжьара 
иҭахаз, ирхәыз ҟалеит. Бирги-
уль дызлаҧшыз лзымбатәбаран, 
аха аибашьра еибашьро-
уп, лыҽлырҕәҕәар акәын. Иш-
лылшоз ала ахәцәа ацхыраара 
рылҭон, аибашьра далашьцы-
леит…

Ноиабр 19 рзы Шамиль 
игә ыҧ Мрагыларатәи афронт 
ахь ицон. Биргиульгьы дры-
ццар лҭаххеит. Шамиль иани-
аҳа иаахҵәаҵәҟьаны мап икит. 
Биргиуль дааныжьны, рабџьа-
ри рџьаҧҳани еиқәыршәаны 
аибашьцәа автобус инҭаланы  
ицеит. Агәыҧ еиднакылоз верто-
лиотла Тҟәарчалҟа иҧрит. Ауыха 
Тҟәарчал иаанхеит. Аҧсадгьыл 
ахьчаҩцәа рыҧхьарҭаҿы ры-
лаҧш налықәшәеит Гәдоуҭа иа-

анрыжьыз Биргиуль. Тҟәарчалҟа 
ианыҧыруаз ауыха ахәшәқәеи 
афатәи згоз даҽа вертолиоткгьы 
ҧрит, ҟазшьаз иалҭаз рзымдыруа, 
Биргиуль убри ала днеит.

Биргиуль Кәачара ақыҭа ага-
раан далахәын. Дызцыз агәыҧ 
Гәдоуҭаҟа ианыхынҳәуаз дры-
цхынҳәит.

Аҧсны Аџьынџьтәылатә еи-
башьра анаҩстәи амзақәа 
раан Гәымсҭатәи афронт аҟны 
зымҽхак ҭбааз ажәыларақәа 
зегьы дрылахәын медицинатә 
еҳәшьак лаҳасабала. 

Аибашьра анеилга аамҭала 
Ҭырқәтәылаҟа дцеит, аха иаар-
ласны дхынҳәит. 1994 ш. ииуль 
мзазы Биургиль ҩаҧхьа дцеит 
Ҭырқәтәылаҟа. Аҧсныҟа илыман 
дааит лани лыӡҕабцәа ахҩыки. 
Лӡаа ақыҭан илымаз ахатәы ҩны 
аҟны инхон.

 Ишдыру еиҧш, аибашьра 
зхызгаз Аҧсны 1994 ш. анҵәамҭа 
инаркны аекономикатә мацәаз 
иҭаркит. Ауаа ахныҟәгара рцәы-
цәгьахеит. Ари ҕәҕәала ирхьысит 
Биргиуль лҭаацәагьы. Лан Медиа 
дааижьҭеи шықәсык ҵхьан. Са-
сра ирҭааны иҟаз лаҳәшьа Қи-
меҭ даныхынҳәуаз длыццеит 
ишылҭахӡамыз.

Биргиуль даҽа шықәсыкгьы 
даанхеит Аҧсны, аҭагылазаашьа 
еиҕьхозар ҳәа дыҧшын. 1996 
ш. Москва аус зуаз лҩыза бзиак 
лыбзоурала, фирмак аҿы аусурҭа 
лзырҧшаан, лыҧҳацәа лыманы 
аамҭала дцеит. Дахьнеиз аусура 
далагеит, лыҧҳацәа аҵара иа-
зылкит. 

Ҩышықәса Биргиуль лыҧҳ-
ацәеи лареи Москва рхы иа-
хашшаартә иҟамызт, аха 1998 
шықәсазы лхаҭа лгәабзиара 
уашәшәырахеит – агәыхь лыз-
цәырҵит, ахәышәтәырҭаҟынӡа 
днанамгар амуит. Жәамш 
ахәшәтәырҭаҿ дышьҭан. Дангы-
лагьы лгәы ҭызгашаз аамҭа ҟам-
леит – аекономика ҭышәынтәа-
ламызт. 

1999 ш. февраль 17 рзы Бир-
гиуль Москва, аҩны дшыҟаз 
лыҧсҭазаара далҵит.

Дыздыруаз, пату лықәзҵоз, 
лыуаҩра ахә зшьоз еиҿыркааит 
лыҧсыбаҩ Ҭырқәтәылаҟа ашьҭра. 

Биргиуль лыҧсҭазаара дал-
ҵит ҳәа заҳаз еиуеиҧшым ақа-
лақьқәа рҟнытә ауаа еизеит 
анышә дахьамардоз лабацәа 
рқыҭа – Шьаҳинбеи иқыҭан 
(иахьа – Боазқьои). Рхы-ргәы да-
лырхит. 

Аибашьраҿы лааҧсарақәа 
рыхә ҳаракны иашьеит Аҧсны 
Аҳәынҭқарра, Аҧсадгьыл ахьча-
раан иаалырҧшыз агәымшәара-
зы Леон иорден ланашьан.

Илаамҭамкәа дымҩасит Аҧс-
ни, Урыстәылеи, Ҭырқәтәылеи 
зыхьӡ рдыруаз, ахацәа ирыц-
назгоз, ахаҵамҧҳәыс ззырҳәоз 
аҧҳәызба. Аҧсны ирхашҭӡом 
Биргиуль лылшамҭақәа, лҟазшьа 
ссир, дыздыруаз ргәалашәараҿы 
ахаангьы лхы-лҿы иқәымбоз 
лыччаҧшь еицакӡом.

 d Аибашьра мыжда, аибашьра!..
Ауаҩы дқәыџьмазтәуа, агәы ԥшқа 
цәымсазтәуа, ашьеи алаӷырӡи 
урзыршьцыло аибашьра. Ус иҟан 
ахаангьы, ус иҟалозар акәхап 
ҳаԥхьаҟагьы, ауаа рхы иаиаа-
ины, аимак-аиҿак еибашьрада 
амҩақәҵашьа рҽашьдырцылаанӡа. 

Еицырдыруа аҭырқәа шәҟәыҩҩы 
Омер Сеифеддин иажәақәа рыла 
иуҳәозар, «аибашьра… ауаатәыҩ-
са рыбнеикра иаршаҳаҭгоуп». 
Шәышықәса раԥхьа иҳәоу ари ах-
шыҩҵак иахьагьы изҵаара хада-
ны ауаатәыҩса рҿаԥхьа иқәгылоуп, 
хшыҩлеи ҵарадырралеи аҩаӡара 
ҳаракы аҟны ишнеихьоугьы.

Аԥсҭбара, алабжыш, агәырҩа, 
имаҷзаргьы аччаԥшьгьы зцу 
ихырҵәагоу аибашьраан ауаҩы 
дзықәшәо ахҭысқәа рахьтә аамҭа на-
скьацыԥхьаӡа акы ихашҭуеит, даҽа-
кы аанхоит игәалашәараҿы, аԥсҭа-
заара иара атәы ҟанаҵоит, ус ишоуп 
адунеи.

Аха, егьа аамҭа царгьы, егьа 
мши-ҵхи еихаларгьы ахааназ ры-
хьӡ кашәара ақәлом усҟан зыдгьыл 
гәакьеи зыуаажәлари рыхьчаразы 
зхы иамеигӡаз аҵеицәа. 1992-1993 
шш. рзтәи Аԥсны жәлар Рџьынџь-
тәылатә еибашьра аан аӷа хәымга 
инапаҵаҟа ҳҟамларц зыԥсы цқьақәа 
ахҭнызҵаз аҵеицәа рыхьӡ ԥшьақәа 
рынаунагӡатәра иазку аусмҩаԥ-
гатәқәа мҩаԥысуеит лассы-лассы 
ҳтәыла еиуеиԥшым ахәҭақәа рҟны.

Убас, сентиабр 29 рзы Гәдо-
уҭа араион Хәаԥ ақыҭан, Аиааира 
31 шықәса ахыҵра инадҳәаланы 
иаартхеит 1941-1945, 1992-1993 
шықәсқәа раан аԥсадгьыл зхы 
ақәызҵаз ашьха ашьапаҿы ишьҭоу 
ари ақыҭа ԥшӡа аҵеицәа 64-ҩык 

рыхьӡ хьтәы нбанла иахьарбоу абаҟа.
Уи аартра иазкыз аусмҩаԥгатә 

рхы аладырхәит атәылахьчара Ами-
нистрра ахаҭарнакцәа, Жәлар Реи-
зара  адепутатцәа, Гәдоуҭа араион 
Ахадара, ақыҭауаа – асаби инаир-
кны абыргӡацәа рҟынӡа, аибашьра 
аветеранцәа, ашколхәыҷқәа, араион 
егьырҭ ақыҭақәа рыуаажәлар.

Илахьеиқәҵагоу, аха иагьгәы-
шьҭыхгоу агәалашәара анаӡаӡатәра 
иазкыз аусмҩаԥгатә аҟны иқәгыле-
ит ақыҭа Хәаԥ ахада Анри Анқәаб, 
атәылахьчара аминистр, аинрал Вла-
димир Ануа, Гәдоуҭа араион Аха-
дара аиҳабы Валери Аҩӡба, аамҭа 
цәгьа ашьҭахьгьы кыр шықәса ҳтәы-
ла аҳәаақәа рыхьчараҿы зџьа-
баа рацәоу аинрал Аслан Анқәаб, 
анацәа рыхьӡала, ииультәи ажәыла-
раан иҭахаз, «Агәымшәаразы» аме-
дал занашьоу Гиви Анқәаб иан – Ко-
бахьиа-Анқәаб Мадона, аибашьра 
аветеранцәа Шабаҭ Арсҭаа, Сергеи 
Анқәаб, ашколхәыҷқәа угәаҵанӡа 
инеиртә исахьаркны инарыгӡон аԥ-
суа поетцәа раԥҵамҭақәа. Еилаҵәон 
ахьааи агәыӷреи.

Шаҟа ааха ҳнаҭазеи аибашьра… 
аамҭа наскьацыԥхьаӡа еиҳагьы иҿы-
цхоит уи иҳаннаҵаз ахәрақәа. Аха…, 
аха иҟоуп, аԥсуа сахьаркыратә ажәа 
азҟазацәа ируаӡәку И. Аҳашԥҳа 
ишылҳәаз еиԥш, «агәыӷрақәа рымш 
– уаҵәы, уи иахьыԥшлатәуп, аԥсҭа-
заара нымҵәарц. Зегьы ириааитәуп, 
ичҳалатәуп».

Абас ихәыцуан зыԥсыцқьақәа ры-
ла ҳҿызхыз ҳҵеицәа гәымшәақәа 
ажәытәангьы, аҿыц аамҭазгьы.

83 шықәса раԥхьа ҳаԥсадгьыл ду 
- Асовет еидгыла амца анакы, уи ахь-
чаразы игылеит 87-ҩык Хәаԥаа рҵе-
ицәа, урҭ рахьтә 47-ҩык зыхнымҳәит 
рыҩнаҭақәа рахь. Уи аибашьраҿы 
игаз аиааира 47 шықәса анахыҵуаз, 
Аԥсны иақәлаз ақырҭуа мпыҵаха-
лаҩ гәышԥыла иԥылаз аԥсуа жәлар 
рҵеицәа, шәышықәсала афырхаҵа-
реи агәымшәареи аазгоз еицакра 
зқәым адоуҳа иахылҵуаз агәаӷьра 
рыманы урҭ инарылагылеит Хәаԥ 

ақыҭа иааӡаз 117-ҩык аԥсадгьыл 
ахьчаҩцәа. Еибашьуан хәаԥаа еиу-
еиԥшым архәҭақәа ирыланы, иҟан 
аибашьра ахырхарҭақәа зегьы – 
Мраҭашәаратәи, Гәымсҭатәи, Мрагы-
ларатәи рҟны, дасу дахьгылаз ил-
ша деигӡомызт, иԥшьоу иуалԥшьа 
дацәхьамҵуа аҵыхәтәанынӡа.

Арҭ аамҭа уадаҩқәа раан рашьцәа 
ираҵамхакәа, Гәдоуҭатәи, Афонтәи, 
Гагратәи ахәышәтәырҭақәа рыҟны 
еиԥш, аибашьра ацәаҳәаҿгьы ацхы-
раара ҟарҵон 20-ҩык инарзынаԥшуа 
хәаԥаа рҭыԥҳацәагьы. 

Шықәсыки мызки бжаки ицоз 
аибашьраҿы аԥсадгьыл ахы ақәҵа-
ра рлахьынҵахеит зызқәаҭыԥ заб-
дуцәа рџьынџь аҟны инаӡаӡахаз 17-
ҩык ахацәа. 

«Аԥсны Афырхаҵа» ҳәа ахьӡ 
зыхҵоу:

Џьыкырба Рауф Шутиа-иԥа
Ҳашыг Баграт Зыбеи-иԥа
Ҳашыг Далаҭбеи Ҟанчобеи-иԥа
Зыхәба Даур Леонид-иԥа

«Леон иорден» занашьоу:
Анқәаб Дима Ҷаҷ-иԥа
Арухаӡе Витали Кәыҷка-иԥа
Гәажәба Мирод Самԥал-иԥа
Ҳашыг Гәырам Џьансыхә-иԥа
Ҳашыг Џьофик Леонид-иԥа

«Агәымшәаразы» амедал за-
нашьоу:

Анқәаб Мераб Ҭемраз-иԥа
Анқәаб Хьерсон Иаҭма-иԥа
Анқәаб Гиви Лиова-иԥа
Анқәаб Шьурбеи Дараҭиа-иԥа
Бебиа Хьынбеи Хынтрыгә-иԥа
Барганџьиа Валера Қьаамын-иԥа
Лакоба Анатоли Леонид-иԥа
Ҳашыг Роман Зыбеи-иԥа

Ҳаԥсадгьыл зегьы аҟнеиԥш, 150 
ҭӡы рацәак еиҳамыз ақыҭазы аа-
ха духеит ари, ҳәарада… Аибашьра 
ахәрақәа рзыннажьит жәаҩыла. 
Аха ихьчатәын зԥеиԥш лашахашаз 
уаҵәтәи амш… 

Уи иалҵыз рахьтә иахьа х-жәа-
шықәсак рацәак ианреиҳам, қәра 
рацәак рызнамгакәа рынарцә мҩа 
иқәлахьеит 40-ҩык инарзынаԥшуа. 

Рыхьӡ кашәара ақәымзааит Вла-
дислав Арӡынба дызԥызаз агәаӷьра 
ду злаз афырхацәа, урҭ рҩызцәа 
ыҟанаҵы иҟалоит Аԥсынгьы, Аԥсуа 
жәларгьы, Аԥсуарагьы.

Уи даҽазныкгьы ишьақәнарӷәӷәон 
абаҟа аартра иазкыз аусмҩаԥгатәқәа 
ирыхәҭакны, атәыла анапхгара рым-
чала ақыҭа агәаны иргылаз аспор-
ттә дәы маҷ аҟны мышьҭабзиала ҳәа 
аиндаҭларақәа рхацыркра. Анаҩс, аа-
игәа аиҭашьақәыргыларатә усурақәа 
ахьхыркәшаз В. П. Анқәаб ихьӡ зху 
Хәаԥтәи абжьаратә школ аҿаԥхьа 
адәҳәыԥш аҟны аԥшәмацәеи асас-
цәеи гәахәарыла ирзыӡырҩит О. 
Хәынҵариа ихьӡ зху Жәлар рмузы-
катә рҳәагақәа роркестр инанагӡоз 
ашәақәеи амелодиақәеи. 

Аԥхын анҵәамҭазы даҽа ҳамҭа 
бзиаӡак рзыҟаҵан хәаԥаа аҳәынқар-
ра амчала, уи – уахь уназго амҩа-
ду, 40 шықәса раахыс арҽеирақәа 
зыхҭымсыцыз, хаҭабзиарала ақаҭран 
ахьықәырҭәахаз ауп. 

Збаҟа аарту аҵеицәа рус шы-
наӡаӡахо агәра угартә иҟоуп иахьа, 
Хәаԥ назлоу ҳ-Аԥсны иахьабалак 
Ҳазшаз Анцәа ду имчала.

Зиеҵә жәҩан 
икыдымшәо

Аԥсынтәыла иаԥацәахаз

Ахра Анқәаб

Аԥсны Аминистрцәа Реилазаараҿы

Азҵаарақәа ирыхәаԥшит

Вахтанг Аԥҳазоу

Мушьни Таииа-иԥа ЛАШӘРИА

Агәалашәара ыҟанаҵ

Ирҿиара ҷыдарак алан

Џьота Тапаӷәуа –           
100 шықәса

 d Ахәыҷтәы поет, апрозаик, аиҭа-
гаҩ, ааӡаҩ Џьота  Тапаӷәуа ди-
ижьҭеи 100 шықәса ҵит. Џьота 
Константин-иҧа Тапаӷәуа диит 
1924 ш сентиабр 20 рзы Очам-
чыра араион Кәтол ақыҭан. Апе-
дагогикатә ҭҵаарадыррақәа 
ркандидат, Аҧсни Қырҭтәы-
леи зҽаҧсазтәыз арҵаҩы ҳәа 
аҳаҭыртә хьыӡқәа ихҵан. СССР-и 
Аԥсни рышәҟәыҩҩцәа Реидгы-
лақәа дрылан. Аџьынџьтәылатә 
еибашьра Дуӡӡа (1941-1945) 
далахәын. Ианашьоуп СССР 
аибашьратә орденқәеи аме-
далқәеи, насгьы Н. К. Крупскаиа 
лыхьӡ зху амедал  уҳәа егьырҭгьы. 

        Кәтолтәи ихарҭәаам абжьа-
ратәи ашкол даналга (1939) дҭале-

ит Аҟәатәи арҵаҩратә ҵараиурҭа, 
аха аҩбатәи акурс аҟны дыштәаз 
афронт ахь дцоит. Аибашьра анеилга 
иҵара наигӡоит. Рҵаҩыс аусура да-
лагоит Кәтолтәи ашкол аҟны. 1953 
шықәсазы А. М. Горки ихьӡ зхыз 
Аҟәатәи аҳәынҭқарратә арҵаҩратә 
институт дҭалоит, иҵара хиркәшоит 
1957 шықәсазы. Аусра хациркуеит 
ахәыҷтәы журнал «Амцабз» аре-
дакциаҿ, уи нахыс – Аҟәатәи аҧсуа 
школ арҵаҩыс дыҟан. Аамҭақәак 
рышьҭахь Аҧсны аҵара Аминистрра 
аҧсуа бызшәеи алитературеи рзы 
аинспекторс диаргоит. 1992 ш. инар-
кны атәанчара ашҟа диасуеит, аха 
2004 ш. азынӡа арҵаҩцәа реиҭа-
зыҟаҵара аҧсуа институт аҟны аус 
иуан.

Џьота Тапаӷәуа илагала бзиа 
ыҟоуп аҧсуа педагогика  аҭҵаа-
раҿы. Алагарҭатә классқәа рзы аҧ-
суа литература ахрестоматиақәа 
жәпакы еиқәиршәеит,  авторс дры-
моуп арҵагашәҟәқәеи, апрограм-

мақәеи, аметодикатә цхыраагӡақәеи 
уҳәа. Уахь иалоуп: «Аҭаацәа-
раҿы ахәыҷқәа рааӡара азҵаа-
рақәа» (1962), «Аҳамҭа. Ашколқәра 
азынӡатәи ахәыҷқәа рзы» (1964), 
«Адиктантқәа реизга. Алагарҭатә 
классқәа рзы» (1972), «Аиҭаҳәақәа 
рыҩразы астатиақәа реизга» 1-3,4-
8 аклассқәа рзы» (1972, 1973) уҳәа.

Ахатәы бызшәеи алитерату-
реи ҷыдала дахьырзыҟаз иабзо-
ураны апоезиа адунеи иҽагәыле-
ихало далагеит, ажәеинраалақәа 
рыҩра иҽазикит 1943 шықәса-
зы, афронт аҟны даныҟаз. Убасҟан 
акьыҧхьгьы абеит иан илзааиҭиз 
раҧхьатәи иажәеинраала «Ан лахь 
асалам шәҟәы». 1957ш. инаркны 
иҩымҭақәа лассы-лассы ирнылон 
ажурналқәа: «Алашара», «Амцабз», 
агазеҭқәа «Аҧсны ҟаҧшь», «Со-
ветская Абхазия» уҳәа егьырҭгьы. 
Иажәеинраалақәа ргәылоуп аизга 
«Ахаҵарашәа» (Аҟәа, 1980), «Аҧ-
суа поезиа антологиа. XX ашә.» 
(Аҟәа-Москва, 2001; аиҭаҭыжьра – 
2009). Аԥсышәала жәохә инареиҳа-
ны ахәыҷқәа рзы ажәеинраалақәеи 
апоемақәеи  реизгақәа ҭижьит.

Апоет иажәеинраалақәа еиҭагоуп 
аурыси ақырҭуеи бызшәақәа рахь, 
хазы шәҟәқәангьы иҭыжьын. Аҧс-
шәахь еиҭеигеит С. И. Маршак, К. И. 
Чуковски, А. Л. Барто, О. Т. Туманиан, 
С. Б. Капутикиан, И. Г. Ҷавҷаваӡе уҳәа 
рырҿиамҭақәа.

Аурысшәахь еиҭаганы иҭыҵыз 
аизгақәа иреиуоуп: «Люблю я утро» 
(1976); «Мы любим родную Абха-
зию» (1986); «Джигитовка» (1996); 
«Кама и Чама» (1996).

Џьота Костантин-иԥа Тапаӷәуа 
иԥсҭазаара далҵит 2013 шықәса 
маи акы азы. 

Џьота ТАПАӶӘУА

АԤСШӘАҲӘАШЬА
 Аԥсыуаҵас 
Аԥсшәа аҳәашьа,
 Ус ишубогьы 
Имариаӡам. 

Аха знык 
Уанақәшәа аҳәашьа,
 Иухоумыршҭын, 
Уи ԥхашьараӡам. 

– Шьыжьбзиа! – 
Уҳәоит ашьыжь,
 Амра хәлаанӡа 

Такәы. 

– Мшыбзиа! – 
Уҳәоит убысҟан,
 Амра анықәу 
Шьыбжьагәы. 

Хәыҷы-хәыҷла
 Илеиуа, илеиуа 
Амра
 Аӡаалара ианаҿу, 

Ианумба 
Амра аиуа, 
– Хәылбзиа! 
Ауп иҳәатәу.
 
АГАРАШӘА
 Амырхәага 
Хааӡа иԥхоит. 
Ашьыжь уцәар
 Уԥшӡахоит. 

Уцә, соуԥшәыл,
 Шьҭа иахәҭоуп.
Уцәарҭа бымбылӡа
 Иҟаҵоуп. 

Унапқәа 
Уваԥсаны уиа. 
Ушьапқәа еиҵыхны 
Уԥсы шьа. 

Улақәа ақаруеиԥш
 Иҭыԥхаауа,
 Еиқәыԥса ацәа 
Анаауа.

 Уԥышә хәыҷқәа
 Ԥахәӡа еиқәҵа.
 Сара ишуасҳәо
 Иҟаҵа.

 Убахҵәаӡа уҟоуп,
 Мла уакӡом. 
Уцә, уаҳа 
Усырҵысӡом.

АМААХЫР СЫҞӘШӘОИТ
 Амаахыр сыҟәшәоит, 
Скаҵкәыр жәбоит, 
Абар, исырҭәуеит 
Азна. 
Аха аҩныҟа 
Иназгар сшәоит, 
Саҳәшьа дҿыхахьазар? 
Лара дырцәан 
Ауп сышцаз,
 Сцаӡом ҳәа Лаҳәан. 
Амаахыр лбар 
Акаҵкәыр иҭаз, 
Сыгәра лгаӡом 
Уаҳа. 
Лара макьана 
Дхәыҷӡоуп, 
Абнахь дабазцо. 

Схаҭагьы 
Макьана схәыҷуп,
 Нас Лара дабазго? 

АКӘЫРҶЫЖЬ
Иасымша дуасҭоит 
Сгәыла Ҷыжь. 
Абар, иҟаиҵаз 
Акәырҷыжь. 

Избо зегьы
 Иргәаԥхоит. 
Ианырҭаху 
Ауаара иргоит. 

Иалааргоит амҿы, 
Аԥҳә, аҭәа.
 Ирҭаххар, иааны 
Иргоит еиҭа. 

Акәырҷыжь 
Иаҵакуп абат. 
Уи иааӡеит, 
Ибжьеит Шабаҭ.

РГӘЫ ԤНАҴӘАХЬАН
 Ааԥынмахә хахаӡа, 
Апытҟәырқәа птит.
 Ашәҭ аблақәа шашаӡа,
 Агәыԥшқа аанартит. 

Абаҳча унҭалар
Афҩы хаа гоит.
 Анаҟа-араҟа 
Аԥсаатә шәаҳәоит.

 Еигәырӷьоит ааԥынра 
Лахҿыхӡа иахьааз.
Абас еиҧш ишәҭышха 
Рыла иахьабаз. 

Избан акәзар, 
Аӡынра ргәы ԥнаҵәахьан. 
Аҵаа иаргәаҟхьан, 
Аԥсра иацәынхахьан. 

АМЗА
Амза, амза, ҳалашара,
 Угыл, цәыкьа уаҳхаԥха! 
Уахынла уда ҳаҩны-ҳгәара 
Изылашом ҳамӡырха. 

Аҽыуаҩгьы алашьцара
 Дыҵган, алашара ирба. 
Арахә ылахар аккара 
Еибга-еизҩыда еиқәырха!

 Уаҳхылаԥшла, 
Иҳазгәакьоу амза,
 Ухы уамеигӡан, 
Улашала! 

Убзиара ҳара 
Иаҳхашҭуам, амза, 
Ушкаҷҷо убыс
 Укаҷҷала! 

Аԥсны азышәаҳәаҩ идунеи

Фазиль Искандер ихьӡ             
аӡыргаразы 

Сентиабр 25 рзы Аԥсны иаҭаа-
ит Урыстәылатәи Аурыс ПЕН-Центр 
ахада ихаҭыԥуаҩ, Фазиль Искан-
дер ихьӡ зху Жәларбжьаратәи али-
тературатә премиа  аиҿкааратә 
хеилак ахантәаҩы Борис Евсеев, 
ашәҟәыҩҩы, Москва инхо ҳџьынџьу-
аҩ, Аурыс ПЕН-Центр иалоу, Аԥсны 
ашәҟәыҩҩцәа Рассоциациа алахәы-
ла Владимир Делба, иара убас аки-
нооператорцәа ҩыџьа. 

Ишдыру еиԥш, Ф. Искандер ихьӡ 
зху Жәларбжьаратәи алитерату-
ратә премиа аԥҵаҩцәа ирыларҳәо 
есышықәсатәи аконкурс аҟны иал-
каахо апремиа ранаршьоит. Апре-
миа зырҭахьоу иреиуоуп Аԥсны 
ахарнакцәагьы. 

Зыӡбахә ҳамоу аиҿкаара ахаҭар-
накцәа Аԥсныҟа раара хықәкыс 
иаман Фазиль Искандер дахьи-
из, дахьааӡаз иԥсадгьыл, иара 
убас ашәҟәыҩҩы ихьӡ иадҳәа-
лоу аҭыԥқәа инагӡаны реилкаара, 
рыҭҵаара, насгьы ателефильм аҭы-
хра. 

Раԥхьатәи амш инаркны асас-
цәа рныҟәарақәеи урҭ рԥыла-
рақәеи раан ирыцын, зехьынџьара 
имҩаԥыргон аԥсуа шәҟәыҩҩцәа. 
Ҳтәыла иаҭааз рҽаладырхәит сен-
тиабр 25 рзы И. Гь. Папасқьыр 
ихьӡ зху Амилаҭтә библиотекаҿы 
имҩаԥысуа есышықәсатәи Арт-фе-
стиваль «Амшын аҿықәан анеиаа-
ирақәа». Хәымш инеиԥынкыланы 
Аԥсны рыҟазаара иалагӡаны аин-
терес зҵаз акыр аиԥыларақәа рзе-
иҿкаан. 

Азҿлымҳара бзиа зауз аиԥы-
ларақәа мҩаԥысит Аԥснытәи 
аҳәынҭқарратә университет афи-
лологиатә факультет иатәу Ф. Ис-
кандер ихьӡ зху акабинет аҟны – 
астудентцәа алахәны, иара убас 
Ф. Искандер ихьӡ зху Аҟәатәи 
аҳәынҭқарратә аурыс драматә те-
атр аҟны. Аԥсны ашәҟәыҩҩцәа Ре-
идгыла иҟанаҵаз адгыларала еиҿка-
ан Ф. Искандер ихәыҷра ахьихигоз 
Ахәҵа (ашәҟәыҩҩы ирҿиамҭақәа 
рҟны Чегем зыхьӡу) ақыҭахь рца-
ра. Араҟа дырхаҵгылеит Џьгьар-
да ақыҭа ахада Адамыр Амҷба. 
Џьгьа рда ирықәшәеит иара убас 
Ф. Искандер ианшьцәа Мишьелиаа 
рхылҵшьҭра еиуоу арԥарцәа, транс-

портлагьы еиқәдыршәеит. Урҭ иахьа 
уажәраанӡа еиқәырханы ирымоуп 
ашәҟәыҩҩы заатәи ифотосахьақәа. 
Фазиль ианшьцәа ахьынхоз Ахәҵа 
иахьазы аӡәгьы дыҟаӡам, ауаа ааи-
гәатәи ақыҭақәа, еиҳарак Џьгьар-
даҟа ииасхьеит.  Иахьа аишьцъа 
Димеи Альберти Мишьелиаа Џьгьа-
рда инхоит. Акыр иажәхьазаргьы, 
еиқәдырхеит Мишьелиаа Ахәҵа иа-
нынхоз ирымаз аҩнымаҭәа  ахьтә 
амаҭәарқәа. Асасцәа мҩахырге-
ит Џьгьардатә абжьаратәи ашкол 
ахьгьы. Идырбан Ф. Искандер из-
ку фотосахьала иҩычоу акәакь. Да-
ара агәалаҟара бзиа рыманы асас-

цәа Џьгьардантәи Аҟәаҟа ихынҳәит. 
Аҟәа акәзар, аҭыхрақәа мҩаԥы-

суан Аԥсны азышәаҳәаҩ ҳәа зхазы 
изҳәахьаз  Ф. Искандер дахьииз – 
иахьа ихаҭа ихьӡ зху амҩаҿы игы-
лоу аҩны, аҵара ахьиҵоз ахԥатәи 
абжьаратәи ашкол, ақалақь аҩнуҵҟа 
ихьӡ иадҳәалоу егьырҭ аҭыԥқәа рҟ-
ны. 

Асасцәа Аԥсны рыҟазаара ахыр-
кәшараан Ф. Искандер иԥсҭазаа-
реи ирҿиареи ирызкны Аԥснытәи 
Амилаҭтә библиотекаҿы еиҿкаан 
астол гьежь. Уи рҽаладырхәит аби-
блиотека аԥшәмацәа реиԥш, аԥсуа 
шәҟәыҩҩцәа, акультуреи аҟазареи 

русзуҩцәа, Аҟәатәи ахԥатәи абжьа-
ратәи ашкол ахаҭарнакцәа. 

Астол гьежь ааиртит, егьымҩаԥи-
гон Владимир Делба. Ихацыркын 
Борис Евсеев иқәгыларала. Уи да-
лацәажәеит, иаԥҵоу апремиа адагьы, 
Ф. Искандер ихьӡ рыларҵәаразы 
имҩаԥырго аусура. Анаҩс ргәаа-
нагарақәеи ргәалашәарақәеи ир-
зааҭгылеит: Амилаҭтә библиотека 
аиҳабы Борис Ҷолариа, Аԥсны 
ашәҟәыҩҩцәа Реидгыла ахан-
тәаҩы Вахтанг Аԥҳазоу, ажурнал 
«Алашара» аредактор хада Анато-
ли Лагәлаа, апоет-академик Вла-
димир Занҭариа, ажурнал «Аԥсны 
аҟазара» аредактор хада Геннади 
Аламиа, Аԥснытәи ацәыргақәҵатә 
зал хада аиҳабы Ельвира Арсалиа, 
агазеҭ «Республика Абхазиа» аре-
дактор хада инапынҵақәа назы-
гӡо Артавазд Сарециан, ажурна-
лист Руслан Ҭарба уҳәа егьырҭгьы. 
Аҟәатәи ахԥатәи ашкол аҵаҩцәа 
Ф. Искандер иҩымҭақәа рцыԥҵәа-
хақәа ирыԥхьеит.

Агәы аԥхара аҵаны имҩаԥы-
сыз аицәажәара астол гьежь аҵа-
ки ахықәки акырӡа игәылнарҭәа-
аит. Ихадоу – зегьы агәҭахәыцра 
бзиақәа рзыннажьит. Аԥхьаҟагьы, 
хымԥада, аимадарақәеи аусеицу-
реи ирыцҵахоит.

В. Ажәанба

Ҳара ҳтәы ишагоз 
здыруан…

Аиааира агәра ргон

 d «Зныкгьы сазымхәыццызт Аиаа-
ира ҳзымгар, ҳара иаҳтәымхар ҳәа. 
Еиҟарамыз ҩ-мчык ҳаиҿагылан, 
хыҧхьаӡаралагьы акырӡа аҧсуаа 
иҳаиҳаз абџьарлеи џьаҧҳанылеи 
еиқәшәаз ажәлар ҳшырнымшәоз-
гьы, ҳашрабашьуазгьы. Аибашьра 
ианалага раҧхьатәи амш инар-
кны аҵыхәтәанынӡа, сҩызцәа 
аибашьцәа зегь реиҧш, Аиааи-
ра агәра згон!..» – ҳаиҿцәажәа-
ра хацыркуа абас иажәа далагеит 
ҩ-еи башьрак зхызгахьоу, раҧхьа 
– Афганисҭан, нас – Аҧсны, хаҭа-
ла, ақырҭуа-аҧсуа еибашьраҿы иа-
аирҧшыз агәымшәареи агәаҕьреи 
рзы «Агәымшәаразы» амедал за-
нашьоу аибашьра аветеран Родик 
Зеҭба.

Аибашьра ианалагоз Родик  24 
шықәса дырҭагылан. Уи аррамаҵ-
зура ахьихигоз, дахьахысуаз Афга-
нисҭан фымз арратә зыҟаҵара да-
нахыс ашьҭахь: шықәсыки фымзи 
аибашьра ихганы иҧсадгьыл ахь 
дхынҳәижьҭеи  4 шықәса ҵуан. Аҧс-
нытәи аҳәынҭқарратә универси-
тет аҟны, аекономикатә факультет 
ахҧатәи акурс аҿы аҵара зҵоз Ро-
дик, аҧхынтәи аҧсшьара мшқәа рзы 
изааигәаз, иашьцәаҵас ииҧхьаӡоз 
игәылацәа ҩыџьеи иешьара иатәыз 
иашьцәеи рхатә уск азы Москваҟа 
амҩа иқәын. Родик иажәақәа ры-
ла, Тула ишнеиуаз ажәабжь бааҧс 
раҳаит, Аҧсны аибашьра ишалагаз 
ала. Ҳәарада, ари ажәабжь бааҧс 
шраҳаз еиҧш шьҭахьҟа рыҧсадгьыл 
ахь идәықәлеит.

«Ҳашзахәоз Ҧсоу аҳәаахь ҳа-
ихеит, аха амҩа адыркхьан. Нас, 
аҧсуаа аӡәырҩы иҳақәшәази ҳа-
реи ҳааицәажәан, ҳхы ҳархеит Чеч-
ниаҟа, Аҧсныҟа ацараза Шамиль 
Басаев агәыҧ еиҿкааны ишимаз 
анҳаҳа. Ажәакала, Шамиль Басаев 
дҳаҧшаан игәыҧ ҳалалеит, абџьар-
гьы ааҳхәеит. Мышқәак рышьҭахь, 
Шамиль дҳаҧхьагыланы, шьхала 
абџьар ҳаманы ҳхыҵит. Раҧхьа шьх-
ала ихыҵыз ҳара ҳазлаз Шамиль 
игәыҧ ауп. Аҧсуаа  40-ҩык раҟара 
ҳхыҧхьаӡара наӡон, зхатәгәаҧхара-
ла, ацхыраараз еибашьра Аҧсныҟа 
иҳацааз аибашьцәа рацәаҩын», – 

иҳәеит аибашьра аветеран, Аҧсныҟа 
раара амҩа шымариамыз дазааҭгыло.

Анаҩс, Родик иҩызцәеи иареи 
раҧхьа аибашьра иалаҳәхеит Гагра 
ахақәиҭтәраан. «Сара аибашьратә 
ҧышәа ахьсымаз аҟнытә, Шамиль 
игәыҧ ахь сидикылеит. Исыцыз сгәы-
лацәа, сҩызцәа, аишьцәа: Даури Ҭен-
гизи Какәбааи, (Ҭенгиз – Тамшь аде-
сант анӡхыҵуаз дҭахеит), Мурман 
Хынҭәбеи аибашьра аҧышәа шрыма-
мызгьы, сара сҧышәа шрымаздо, на-
сгьы даргьы агәаҕь зызҭоу, агәымшәа-
ра злоу, аибашьра зылшо шракәыз 
агәра исырган, игәыҧ ахь идикы-
лартә иҟасҵеит.

Уи акәхеит, анаҩс иаҳзыҧшын 
ахаҵара амҩа. Гагра ахақәиҭтәраан, 
Мамзышьха ашьха ҳанхалоз аиҿахы-
сра ҕәҕәа ҳақәшәеит, азныказгьы 
ҳхьамҵыр ада ҧсыхәа ҟамлеит. Аха 
нас ҳамчқәа еибыҭаны ҩаҧхьа ҳан-
жәыла, ашьха ахы иақәиҭаҳтәит 
раҧхьатәи атрафеи «БМП» атанк-
гьы ҳгеит. Ҳаҕацәа инрыжьыз  уи 
атанк дымшәакәан дақәтәеит ҳҩыза 
– аибашьҩы  Робик Коҕониа, Гагра 
далалеит «БМП» ала.

Аибашьра аветеран Родик Зеҭба 
ҳаиҿцәажәараан излаҳаиҳәаз ала, 
уи Гагра ахақәиҭтәра аҵыхәтәанынӡа 
алахәхара илымшеит, ишьапы хҳәы-
цит ишакәым ашьхаҿы иахьиҵаҵәиз 

аҟнытә. Гагра ахақәиҭтәра ашьҭахь, 
Родик Зеҭба иажәақәа рыла, Ешы-
ратәи ахырҕәҕәарҭахь дцеит, иҩыз-
цәа – Мрагыларатәи афронт ахь. 
Анаҩс, Руслан Кәлаа агәыҧ «Шьа-
раҭын» анеиҿикаа, Родик Зеҭба ари 
агәыҧ ахь диасит. Аиааира амш 
аҟынӡа «Шьараҭын» агәыҧ иалаз 
дрыцеибашьуан.

Уи дрылахәын: Каман, Ахбиук, 
Шрома, Цугуровка уҳәа рхақәиҭтәра-
зы имҩаҧгаз ажәыларақәа.

«Шрома ахақәиҭтәраан, уаҵәы 
ажәылара ҳцараны ҳшыҟаз, ко-
мандаҟаҵаҩыс иҳамаз аибашьҩы 
гәымшәа Руслан Кәлаа дҭахеит. Аха 
ҳара ҳаибашьратә мҩа иацаҳҵар 
акәын, мҩабжа аангылашьа ҳама-
мызт, ҳҩызцәа аибашьцәа ршьа уны 
ҳаҧсадгьыл аҭынчра азҳархынҳәыр, 
Аиааира ҳгар акәын.

Ҳәарада, аибашьра адәаҿы ес нагь 
ҧхьаҟацара залшом, зны-зынлагьы 
ҳхьамҵыр ада ҧсыхәа аныҟамыз-
гьы ыҟан. Иҳавыршьаауан ҳҩызцәа,  
ахәрақәа зауаз ҟалон, аха аӡәгьы 
гәкаҳарак ааирҧшуамызт, ҳхықәкы 
анагӡара ҳҽазаҳшәон, ҳазыхиан.

Исгәалашәоит, хаҭала Каман 
ҳнаӡаанӡа аиҩхаа агаразы ажәыла-
раан ҳаҕацәеи ҳареи даара ҳамчқәа 
ҧибашәеит, усҟан ахәрақәа зауз аме-
диаҳәшьа Надиа Хонелиеи Мурман 

Џьынџьали аибашьра амца иалга-
ны иахьшәарҭамыз аҭыҧахь рнага-
ра сылсыршеит (Мурман Џьынџьал 
аибашьра ашьҭахь иҧсҭазаара 
далҵит). Аибашьцәа ҳкеибажьуамызт, 
ҳаихӡыӡаауан, ҳаицхыраауан. Из-
лауаз ала иҭахоз ҳҩызцәа рыҧсы-
баҩқәагьы аҕа инапаҵаҟа иҟамлартә 
иалаагон», – дҳацәажәон аибашьратә 
хҭысқәа дырзааҭгыло Родик Зеҭба.

Аибашьра аветеран иҩызцәа реи-
башьратә мҩа дазааҭгыло, урҭ ргәым-
шәареи рфырхаҵареи дрызгәдуны 
иаҳзеиҭеиҳәон:

– Сара сзы сҩызцәа  зегь фыр-
хацәоуп. Аха зеибашьратә мҩа алу-
каауаз аибашьцәа гәымшәақәа 
рацәаҩын. Урҭ дыруаӡәкуп, ҳаҧхьагы-
ла, агәыҧ «Шьараҭын» еиҿызкааз 
ҳкомандир Руслан Кәлаа. Уи данҭа-
ха ашьҭахь, командирс иҳамаз Гу-
слик ҳәа заҳҳәоз (ихьӡҵәҟьа сгәа-
лашәом) Акаба даара деибашьҩы 
ҕәҕәан, зхы зшаҭоз иакәмызт (дҭа-
хеит Аҟәатәи ашьха ахақәиҭтәраан). 
Анаҩс, командирс дҳаман Дима 
Кьышьмариа, уи аибашьра ашьҭахь-
гьы Лаҭа аҭарцәра аангьы, ажәакала, 
2008 шықәсанӡа командирс дҳаман. 
Аҧсны ахы-аҵыхәа зегь цқьахаанӡа 
абџьар шьҭаимҵеит, агәаҕь зызҭоу, 
аибашьраҿы аџьабаа ҕәҕәа збаз 
дыруаӡәкуп. Дамка Акаба – дҭахеит, 
Ахра Қәаранӡиа аҭҟәара дақәшәеит, 
хабарда дыбжьаӡит. Урҭ зегьы ахаҵа-
раҿы аӡә ишьҭахь игылоз ракәмызт. 
Лымкаала, иӡбахә сҳәарц сҭахуп 15 
шықәса зхыҵуаз, агәыҧ зегьы иҳа-
иҵбыз, аибашьра зықәра аҵанамку-
аз, «Малыш» ҳәа хьыӡшьарас изаҳҭаз 
Минаиа ҷкәын.

Уи даара еилҟьаз, игәымшәаз, 
«Амца иақәуҵар имбылуа» ззырҳәоз 
арҧысын, аибашьраҿы изшьа-
пык ицәыӡит (иҧсҭазаара далҵит 
аибашьра ашьҭахь). Хаҭала, сара 
абри арҧыс зегьы дахьҳаиҵбыз аҟ-
нытә  дыгәцаракны сихылаҧшуан, 
сихӡыӡаауан, иаргьы даара дсыдҳәа-
лан, агәыҧ аҿы «Родик иҷкәын» 
рҳәон ихәмаруа ҳаизыҟазаашьа азы.

«Шьараҭын» агәыҧ иалаз рҩыз-
цәа реиҳараҩык шҭахаз, рыҧсад-
гьыл рхы шақәырҵаз анаҳзеиҭа-
иҳәоз аибашьра аветеран илакҭа 
аҽаҧсахит, илахь акыр еиқәылеит. 
Аха Аиааира Амш дахьаҧылаз иазк-
ны азҵаара аниаҳҭа, игәы ааиҧ-
сахын, еиҳа илахҿыхны аҭак аҟаҵа-
ра иҽыназикит. «Ҳгәыҧ Аҟәатәи 
ашьха ахақәиҭтәра дҵас иҳаман, 
уа аиҿахысра ҳамҭакы ицон, иҭаха-

зи ахәра заузи ҟалеит, ҳкомандир 
Дима Кьышьмариагьы уаҟа ахәра 
иоуит. Аха ҳадҵа анагӡара ҳалҳар-
шеит, анаҩс ҳалбааит Аҟәа, Совмин 
ахыбра аҿы ҳаиқәшәеит хазы-ха-
зы адҵақәа змаз ҳҩызцәеи ҳареи. 
Ари ахыбра лахьынҵас иаиуз усгьы 
еилкаауп, аха зегь ирыцкыз Аиааира 
ҳара иаҳтәхеит, уи еиҳау гәырҕьара 
ыҟам!»,  – иҳәеит уи.

4-ҩык ахшара раб, аибашьра аве-
теран, Афганисҭантәи аибашьраҿы 
– «За боевые заслуги» амедал за-
нашьоу, Аҧсны Аџьынџьтәылатә еи-
башьраан илшамҭақәа рзы  «Агәым-
шәаразы» амедал занашьоу Родик 
Зеҭба иахьа ихатә ҩызеи иареи 
рыхшара ргәы рыладууп. Ҩыџьа 
ахацәарҧар Урыстәыла еиуеиҧшым  
Академиақәа рҿы аҵара рҵоит, аӡәы 
– Арратә Академиаҿы, егьи абиохи-
миа Академиаҿы.

Ҳаиҿцәажәара аҽны рыҧҳа 
амилициа ашкол аҭаларазы иахәҭоу 
агәаҭарақәа дырхысуан. Рыхшара  
реиҵбы макьана ашкол дҭоуп.

Ҳаиҿцәажәара хыркәшо, аиба-
шьра аветеран иазгәеиҭеит, Аиааи-
ра ҳзаазгаз аибашьцәа гәымшәақәа, 
афырхацәа, – зыҧсадгьыл зхы 
ақәызҵаз ргәалашәара шаҳмырӡша, 
зыҧсы ҭаны иҳамоу аибашьра аве-
теранцәа ракәзар, иахәҭоу ахы-
лаҧшреи агәцаракреи шрыгыжь-
тәым.

«Аибашьра атема иага алахье-
иқәра ацзаргьы, уи ҳажәлар ирхыр-
газ ауп, ҳҭоурых ауп, афырхацәа 
рҿырԥшала  аҿар ааӡалатәуп, урҭ 
рдыруазароуп… Аиааира Амш ана-
аигәахо аламҭалазы мацара акәым-
кәан, имыцхәӡам сгәанала, лас-
сы-лассы аибашьра иазку акадрқәа, 
ахҭысқәа, аибашьра аветеранцәа 
рыҿцәажәарақәа телехәаҧшра-
ла дырбара, радиола рышьҭра, ра-
зыӡырҩра», -иҳәеит уи.

Аиашазы, афырхацәа рыхьӡ ака-
мыршәразы, досу иҳалшо, иҳахәҭоу 
зегь ҟаҳҵозароуп.  Зегь раҧхьаӡагьы 
– ҳхатәы бызшәала ацәажәара… 
Ҳҵеицәа рхы зқәырҵаз ҳаҧсад-
гьыл аҟны ҳажәлар милаҭк раҳаса-
бала еиқәхарц ауп. Ишдыру еиҧш, 
бызшәада изыҟалом ажәларгьы, 
аҧсадгьылгьы.  Ус анакәха, иахьа 
зхы иақәиҭу, ихьыҧшым ҳаҧсад-
гьыл аҿы уаҵәтәи ҳҧеиҧш ҳара 
ҳнапы иакуп, ҳҵеицәа еиқәырханы, 
рхы-рыҧсы ахҭынҵаны иаҳзааргаз 
еихаҳҳап, иаҳмырӡып, урҭ рхықәкы 
наҳагӡап! 

Алиса Гәажә-ҧҳа

«Сыхдырҵәеит, сыхҵәараххеит»

Ашәҟәы аӡыргара

 d Ҳҭоурых ҳазхьазырԥшуа арҿи-
амҭа ду аԥиҵеит Ҭырқәтәылан-
тә заб иџьынџьахь  ихынҳәны 
зыԥсадгьыл аҿы зыҵәҩаншьап 
ӷәӷәаӡа иазырсыз ҳџьынџьуаҩ, 
ҳашьа Ҳаири Қәҭарба.

Ааигәа И.Папасқьыр ихьӡ зху 
Амилаҭтә библиотекаҿы имҩаԥы-
сит ароман  «Сыхдырҵәеит сыхҵәа-

раххеит» аӡыргара. Уи аԥшьырге-
ит Аԥсны ашәҟәыҩҩцәа Реидгыла 
анапхгара. 

Аӡыргара иазкыз аиԥылара аар-
туа  Аԥсны ашәҟәыҩҩцәа Реидгыла 
аиҳабы Вахтанг Аԥҳазоу дазааҭгы-
леит автор Ҳаири Қәҭарба ихаҭа-
реи иаԥиҵаз иромани аҵак ду шры-
моу ҳаамҭазы.

Аԥсуа ҭоурых азы да ҽа да ҟьа 
ҿыцк аатуеит, Аԥсны ашә ҟәҭы-
жьырҭеи Аԥсны ашәҟә ыҩҩцәеи рыб-
зоурала иҭыжьуп, ҳашьа ҳџьынџьу-
аҩ, аҩымҭа ссирқәа аԥызҵахьоу 
иҭоурыхтә роман х-шәҟәыкны. Ари 
аԥсуа диаспореи ҳареи ацҳа ҳаб-
жьазҵо акы акәны иҟоуп. Уи инаҷы-

даны Аԥсны еиԥш, Ҭырқәтәылагьы 
акымкәа-ҩбамкәа ҳҭоурых зныԥшуа 
ашәҟәқәа ҭижьхьеит.  Ҳаири Қәҭар-
ба  аԥсшәа бзиан идыруеит, аха 
иахьа аԥхьаҩцәа ириҭаз ашәҟәы  
аҭырқәшәахьтә еиҭеигеит апоет, 
ауаажәларратә усзуҩы Октаи Чко-
туа, аԥхьажәа иҩит ажурналист, 
ашәҟәыҩҩы Владимир Қапба.

Ари ароман ианыԥшуеит аԥсу-
аа Ҭырқәтәыла ианнанага  нахыс 
ирыхҭыргаз зегьы, насгьы иккаӡа 
иаарԥшуп аԥсуара, ҳҵас хазынақәа. 
Ароман афырхаҵа хадас дамоуп Ба-
зала, урҭ  зықәшәо, ирыхҭысуа, ир-
ныԥшуа раԥсуара, рыкәша-мыкәша 
иҟоу реинырра зегьы изаатуеит 
аԥхьаҩ. Амала ироман зызку аԥсу-
аа мацара ракәӡам, ара иҟоуп  ады-
гақәа, ачерқьесқәа, аҭырқәцәа,  аха 
ҷыдала иккаӡа асаркьеиԥш  иа-
нырԥшуп аԥсуа идунеихәаԥшышьа, 
уимоу ахьӡқәаҵәҟьа аԥсышәала 
ицәажәоит, ифырхацәа абжеиҳа-
раҩык аԥсуа хьыӡқәа  рымоуп: База-
ла, Шьауд, Ҳаируниса, Ҳаным, Амра, 
Кымараҷа, Бырфын, Гыџь, Шабаҭ,  
аҽыҵәҟьагьы Ашкәакәа ахьӡуп».

Абиблиотека аиҳабы Борис Ҷо-
лариа иқәгылараҿ игәалаиршәеит 
Ҳаири Қәҭарба аибашьра ихнарб-
галаз ҳбиблиотека аиҭашьақәыргы-
лараз аус ду шыҟаиҵахьоу, жәеиза 
компиутер, ашәҟәқәа зықәдыргы-
ло зегьы иара иеиҿкаарала ишро-
уз. Иҭабуп ҳәа иеиҳәеит иара убас 
аиҭагаҩ Октаи Чкотуа:

«Ҳаири амҳаџьырра иақәшәаз 

абиԥара  дрыхьӡеит, дырзыӡырҩны, 
игәынкыланы иахьа иҩымҭақәа рҿы 
ихы иаирхәаратәы алшара иоуит. 
Ҳаири  дынџьныруп, аха аҭагыла-
заашьа арҿиарахь, аҩрахьы дхьа-
нарԥшит. Ихьанҭаз аҭагылазаашьа 
ыҟан усҟан ҳажәлар рзы, ҳаԥсу-
аауп ҳәа уҽеидкылан уныҟәар, 
иахьа ишыҟоу еиԥш азин ыҟаӡа-
мызт, уи маӡала акәын ишыҟаҳҵоз. 
Омар Беигәа, Маҳинур Папба уҳәа 
ирыдукылаша дыруаӡәкуп Ҳаири 
Қәҭарбагьы», ҳәа иазгәеиҭеит Октаи 
Чкотуа иажәахә аҿы. Иара дазааҭгы-
леит аиҭагара дшаланагалаз, ил-
зыршаз аҭоурых. Насгьы дзавымсит 
ашәҟәыҩра инаҷыдангьы абота-
никатә усқәа, анхара-анҵыразгьы 
абаҩхатәра ҷыда шилоу.

«Ҳара ҳажәлар ирхыргахьоу, рҭо-
урых аилкааразы аус ҳуроуп, уи 
аҩыза ҽазны ҳақәымшәарцазы ҳми-
лаҭ идҳардырроуп, аҿар ирҵароуп 
рҭоурых», – азгәеиҭеит иара.

Ажурнал «Алашара» аредактор 
хада Анатоли Лагәлаа Амҳаџьыр-
ра иазку ароман «Ацынҵәарах» 
инадҩыло иҩуп ари, Ҳаири Қәҭар-
ба ироман ҳәа азиҳәеит. Даԥхьеит  
игәыҭшьаагоу ароман ацыԥҵәахак. 
Уи ус, аламалак  узазыӡырҩуа-
мызт, ухы-угәы иҭалон уеимнадон, 
уархәыцуан, улабжыш аанагон.

«Ҳаири жәларык рҿахәы 
ырқәтәылантәи  аԥсуа ихәышҭаара 
иаҿыганы иааигеит, ашколқәа рҿы 
апрограмма иалагаланы ҳхәыҷқәа 
идырҵатәуп Ҳаири Қәҭарба ироман 

«Сыхдырҵәеит, сыхҵәараххеит» ҳәа 
азгәеиҭеит Анатоли Лагәлаа.

Ашәҟәы аӡыргараҿ иқәгылеит 
апоет, ауаажәларратә усзуҩы Ген-
нади Аламиа, апоетесса Заира Ҭҳа-
иҵыкә, ароман ацыԥҵәахақәа аԥ-
сы ахаҵаны, исахьаркны ирыԥхьеит 
ашколхәыҷқәа Иалса Аҭрышба, 
Гәранда Чкотуаԥҳа.

Апоетесса, ажурнал «Амцабз» 
аредактор хада Гәында  Сақа ниа-
ԥҳа гәҭыӷьӷьаала лықәгылараҿы иаз-
гәалҭеит  Ҳаири  Қәҭарба ироман 
аԥсышәала аҭыҵра аҭоурыхтә ҵак 
ду шамоу.

«Абри  ашәҟәы иаԥсоуп Дырмит 
Гәлиа ихьӡ зху апремиа», ҳәа ажәа-
лагала ҟалҵеит.

Апоет, ауаажәларратә усзуҩы 
Владимир Занҭариа иқәгыла-
раҿ дазааҭгылеит Ҳаири Қәҭарба  
ҭырқәшә́ала еиҭаган  Ҭырқәтәы-
ла иҭижьыз Б.Шьынқәба ироман 
«Ацынҵәарах» аҵак ду шамоу. Зхатә 
литература  Ҭырқәтәыла аԥҵара зыл-
шаз ҳара аԥсуаа ҳауп, уаҳа аӡәгьы 
илымшаӡеит. Уи зыбзоуроу Омар Бе-
игәаа, Мусҭафа Быҭәба, Маҳинур Па-
пба, Бақьыр Ашәба, Џьеҳаҭ Адлеиба, 
Ирфан Ахәаҷба, Октаи Чкотуа, Ҳаи-
ри Қәҭарба реиԥш иҟоу рбаҩхәатәра 
ауп ҳәа.

Аӡыргара  иалахәыз идырбан Ҳа-
ири  Қәҭарба изкны Ҭырқәтәылантәи 
иаарышьҭыз авидеонҵамҭа, Ирфан 
Ахәаҷбеи, Маҳинур Папбеи, Шьина-
сы Ҭраԥшьи, автор  изеиӷьаршьеит 
иҵегьы арҿиамҭақәеи, агәмч бзиеи.

Наира Сабекиа

Шәышықәса рышьҭахь – 
жәлар рыхәмаррақәа

«Аимҵакьачара»

Альбина Жьиба

 d Аԥсуа литература аҟынтә из-
дыруаз, аха ахаан лабҿаба исым-
бацызт ахәмарра «Аимҵакьача-
ра» ажәытәра иагахьоу акы акәны 
сахәаԥшуан. Аԥсны аицлабра ду 
мҩаԥгахоит амилаҭтә хәмарра-
ла ҳәа сыҟамызт, аха уи сахаан-
хеит. «Аимҵакьачаразы» атурнир 
ду аиҿкааҩцәа ражәақәа рыла, 
шәышықәса инареиҳауп Аԥсны ари 
ахәмарразы аицлабра ҟамлеижьҭеи. 
Иҭоурыхтә хҭысхеит уҳәар алшоит. 

Ҩыџьа арԥарцәа рлабақәа кны, 
аҳауа иалоу ампыл – ари асахьа 
уажәшьҭа наӡаӡа «Аимҵакьачара» 
иасимволны схаҿы иаанхоит. 

Атурнир аԥшьган аԥсуа-база Аду-
неизегьтәи аконгресси аԥсадгьыл ахь 
ахынҳәразы Аҳәынҭқарратә еила-
ки ирыбжьоу аиқәшаҳаҭра инама-
даны. Ахәмарра иазыԥҵәаз ахарџь 
азоужьын арепатриациазы абиуџьет 
аҟынтә. Апроект анагӡаҩцәа иру-
аӡәкыз, аԥсуа милаҭтә хәмаррақәа 
ҭызҵаауа Адгәыр Гәынба иажәақәа 
рыла, аусмҩаԥгатә иаиуз алҵшәа аха-
натә дақәгәыӷуамызт.   

«Хаҭала сара аҭел исзасит, ахәмар-
ра атәы здыруеижьҭеи хәыҷык ҵуеит 
азы, абри апроект уадгылар хҭахуп 
нагӡаҩык иаҳасабала ҳәа. Ҳаид-
тәаланы ҳанеицәажәа, еилыскааит 
Ҭырқәтәылаҟа ацара шаҭаххоз ако-
манда аиқәыршәаразы. Аԥхьа сгәы 
иаанагон, уа «Аимҵакьачара» рҭах-
хома, ирыдыркылома ҳәа, ҳусқәа ҽе-
имхар ҳәа сшәон. Ахәмарраҿы уҩро-
уп, укаҳароуп, аԥхӡы улухроуп. Аԥсны 
ҳақәшәахьеит, аԥхьа ирҭахымшәа убо-
ит арԥарцәа ахәмарра, аха нас иагәы-
ланахалоит. Ҭырқәтәыла иаҳбаз ҳгәы 
иҭыҵуам», -  еиҭеиҳәеит А. Гәынба. 

Х-ҩык - Валерии Берзениа, Ад-
гәыр Гәынба, Дауҭ Логәуа Ҭырқәтәы-
лаҟа амҩа иқәлеит. Адгәыри Вале-
рии аҷкәынцәа азыҟарҵар акәын. 
Дауҭ инапы ианын адокументтә фильм 
аҭыхра. 

«Ари ҭоурыхтә хҭысны иуԥхьаӡар 
ауеит - Ҭырқәтәыла раԥхьаӡа акәны 
аԥсуа милаҭтә хәмарра ацәыргара. 
Раԥхьатәи амш аибадырра иатәын. 
Ҳнеира ажәлар аднагалеит, ақыҭау-
аа рацәаҩхеит. Аҭаацәа азҵаарақәа 
рацәаны ирыман. Ахәыҷқәа рхала иа-
разнак асиа шьақәдыргылеит ихәма-
руа ҳәа. Аҽныҵәҟьа ахәылбыҽха 
ҳахәмарроуп ҳәа ҳаркит. Иаҳшәырба 
рҳәеит», - еиҭеиҳәоит Адгәыр. 

Ҳәарада, ҳџьынџьуаа ргәаҳәара 
нагӡан. Абызшәаҿы ԥынгыла хәыҷык 
шыҟалазгьы, англыз бызшәа здыруаз 
ирыбзоураны, ахәмарра деилыркаан.  

«Арԥарцәа иалашыҩкны ахәмар-
ра ианалага, ақыҭауаа аччара иалаге-
ит, агәалаҟазаара ҟалеит, анапеинҟьа-
ра. Убысҟан еилыскааит ари алҵшәа 
шаиуаз. Иара убри аҽныҵәҟьа аиҳа-
быратә абиԥара адәы иқәлеит. Ала-
бақәа аанкыланы ахәмарра иалагеит. 
Аччара, акаҳара, агылара. Аҿар реиԥш, 
аиҳабацәа зыхәмаруамызт, аха даара 
ухы-угәаҿы инхо хҭысны иҟалеит ак-
тәи амш», - еиҭеиҳәоит Адгәыр. 

Аԥснынтә азыҟаҵаҩцәа ҩымчыб-
жь ирылагӡаны арԥарцәа ахәмар-
ра ддырҵар акәын, аха усҟак аамҭа 
аҭахымхеит. Жәамш рышьҭахь ако-
манда азыҟаҵоуп ҳәа иԥхьаӡан. 

«Аимҵакьачара» - ахатә стратегиа 
амоуп. Араҟа ихәмартәуп хшыҩла, 
мчыла иауӡом. Умч зегьы иаразнак 
инурҵәар алшоит, убысҟак амч аҭахуп, 

аха хыла ухәмарыр, умч еиқәурхо-
ит. Ампыл анрылауҵо, иасуа даара 
дазыҟаҵазароуп. Дахьасуа иҩызеи 
иареи блала еицәажәозароуп. Ииа-
шаҵәҟьаны, ажәытәан «Аимҵакьача-
ра» ихәмаруан ҩынҩажәа-ҩынҩажәи 
жәаба шықәса зхыҵуаз, иӷәӷәаз, 
еилҟьаз, зыхшыҩ ҵарыз ахацәа. Иркыз 
алабақәа иаӡазар акәын, иԥымҵәар-
цаз. Ахәмарразы иаҭаху амаҷ ауп: 
адәҟьаҟьа, алабақәа, ампыл. Убри 
аан ахәмарра даара ишәарҭоуп», – 
иазгәаҭоуп Оҭар Ваханиа ишәҟәы 
«Аԥсуа милаҭтә хәмаррақәа» аҿы. 
«Аимҵакьачара» зегь реиҳа аларҵәа-
ра змаз хәмарран аԥсуаа рҿы. Аҽы-
рыҩрақәа рышьҭахь, уи имыхәмаркәа 
ҟалашьа амамызт.  

Аԥсны акомандақәа рыҽшеидыр-
кылоз атәы далацәажәауа Адгәыр 
иҳәеит, аконгресс ақыҭақәа рҿы иа-
арту ахаҭарнакрақәа ирыбзоураны 
ишеилкааз иалахәхо. Аимҵакьача-
разы ахәмарра шьҭа клубк аҳаса-
бала ишьақәгылахьеит акырџьара. 
Абаҩрҵәыразы арҵаҩцәа ахәыҷқәа 
азыҟарҵоит. Лаҵарамзазы атурнир 
алахәылацәа рзы аҵәҭаԥсара мҩаԥ-
ган. Акомандақәа рхаҭарнакцәа зегьы 
уи амш аҽны Аҟәа иааит. Урҭ ирдыруан 
аҽазыҟаҵара шаҭахыз. Атурнир асиа 
иарбаз акомандақәа зегьы ықәгылеит. 
Аханатә иалахәхараны иҟан иара убас 
Ҟарачы-Черкессиатәи акоманда, аха 
сынтәа урҭ иаартә еиԥш изыҟамлеит. 

Ахәмарра аԥҟарақәа иахьатәи 
аамҭа иашьашәаланы иҟаҵан. Урҭ 
жәаха даҟьа ыҟоуп, ахы алымҟьо 
иҟаҵоуп, иҳәоит Адгәыр. Ажәытәтәи 
ахәмарыҩцәа хәыҷык иҿанаҳәон, 
ҳара иаҳҭахын еиҳа аццакра ацзарц, 
иҳәеит иара аиҿцәажәараҿы. Атур-
нир иднарбеит ҿыц ишьақәыргылаз 
аԥҟарақәа шьаҭак аҳасабала ишаа-
ныжьтәу, аха убри аан хәыҷык ирҽе-
итәугьы шыҟоу. 

«Еиқәа кьаҿла ахәмарра аԥсаӡам, 
иара убас аԥсуа хаҵа итәым уи. На-
сгьы иԥсабаратәым адәаҿы ахәмар-
ра аҭахым, ашьац аҿы еиӷьуп. Аицла-
бра агәашьамх ацуп, еиужьны иҩуеит 
зегьы, иԥоит, икаҳауеит», - иазгәеиҭо-
ит Адгәыр Гәынба. 

Хаҭала, сара сызхәаԥшыз аиԥы-
ларақәа рҿы акомандақәа убысҟак 
иалашыҩкны ихәмаруан, аҷкәынцәа 
еицлабра дук иалахәызшәа акәын рхы 

шаадырԥшуаз. Аиааиразы рхы еиҷаҳа-
уамызт. Адгәыргьы ҳаиҿцәажәараҿы 
уи атәы далацәажәауа иҳәеит, атурнир 
аҩныҵҟа аиааиразы иҟаз агәаҳәара 
уаршанхартә ишыҟаз.

«Дәрыԥшьтәи акоманда лҵшәа 
бзиак рзаамырԥшызаргьы, аԥеиԥш 
змоу командоуп, азыҟаҵаҩ бзиагьы 
дрымоуп. Ҷлоутәи - аԥышәа змоу роуп, 
аабаҟа шықәса ҵуеит «Аимҵакьачара» 
иазааигәаны иҟоижьҭеи. Азыҟаҵаҩ 
Ансоу Ануа игәы ақәкны даҿуп, иа-
амҭагьы ақәирӡуеит. Урҭ уи азы ха-
зы ауалафахәы роуӡом, рхала иаҿуп. 
Афонтәи акоманда хаҭала сара иа-
зыҟасҵон. Убри акоманда убас иазҳа-
ит атурнир аҿы, актәи аиԥылараҿы 
Ҷлоуаа рҟны 18:00 ҳәа иаҵахеит. 
Егьырҭ аиԥыларақәа рҿы иаиааины 
афиналбжаҿы инеит. Ҭырқәтәылааи 
дареи еицыхәмарит жәеиза-жәеиза 
ҳәа. Акгьы рыгӡамызт аиааиразы. Убас 
ргәы ақәкны, ирҭахны ихәмаруан», - 
иажәа иациҵоит иџьашьауа Адгәыр.

Афиналбжеи афинали ахәмар-
рақәа даара аибарххара рыцын. 
Акомандақәа зегьы аҵыхәтәанынӡа 
ихәмаруан. Рымч зегьы аиааира иа-
зырхан. 

«Афиналбжаҿы убас саланагале-
ит саргьы, Ҭырқәтәылатәи акоманда 
аҵахар сҭахӡамызт, арахь Афонаагьы 
сгәы рзыбылуан. Ачемпионат дук цоз-
шәа саланагалеит. Ахәмарра бзиан, уи 
иахәаԥшуаз зегьы иазгәарҭеит», - еиҭе-
иҳәоит Адгәыр.

Ахәмаррақәа зегьы мҩаԥырге-
ит Адгәыри Валери Берзениеи. Да-
ра ракәын аӡбаҩцәас иҟаз. Аиԥыла-
рақәа зегьы рахьынтә афинал аӡбара 
зегь реиҳа ихьанҭахеит. Аваратәи 
аӡбаҩцәа шаҭахыз аҟара еилыркаа-
ит, аха ахәмарра атәы здыруа маҷҩуп. 

Афиналтә хәмарраҿы ицәырган 
ахәыцмпыл, Адгәыр инапала иҟаиҵаз. 
Аиааира згаз акоманда иара ҳамҭас 
иаҭан. Ҷлоуаа рмузеи аҿы ицәыр-
гақәҵан ирымоуп, нас абиԥара ҿа ир-
зеиҭарҳәаларц уи аҭоурых. Ахәыцм-
пыл шыҟаиҵоз атәы еиҭаҳәауа, Адгәыр 
иҳәеит, иарала атурнир зегьы амҩаԥ-
гара шыуадаҩхоз, ампылқәа рацәаны 
иахьрымам аҟынтә. Мпылк ҟауҵарцаз, 
арахә ахәы ирықәухуа ԥыҭк ыҟазаро-
уп. Иара хәмаррак ашьҭахь иаразнак 
иԥхасҭахар ҟалоит. Ибзианы еилаца-
ла иузыҟаҵар акыр инеиуеит. Насгьы 

ампыл еидукыларцаз, арахә ахәы ан-
рықәхтәу иара ахатә аамҭа амоуп, 
хәажәкырамза - мшаԥымза, рхәы ка-
рыԥсо ианалаго. Убри аан аԥсаса ахәы 
анаалаӡом, ашьамаҟоуп иара атәы, ма 
аҽқәа рхәы.

Зеиԥшла атурнир ахықәкы наӡе-
ит, ҳәа иршьоит уи аиҿкааҩцәа. 
Ҳџьынџьуаа рхылҵшьҭра иатәу аҿа-
ри аҭыԥантәи аҷкәынцәеи реибаба-
ра, реицныҟәара алҵшәа аман. Атур-
нир ашьҭахь имҩаԥган аныҟәарақәа. 
Афон аԥшӡара рбарцаз Ҭырқәтәылан-
тәи аҷкәынцәа уа ианнеи, уаатәи ако-
манда зегьы еизаны ирԥылеит, ирыц-
ныҟәеит. Уимоу, ҳамҭас ахылаԥарчи, 
аҟамеи акоманда иарҭеит. Иара убас 
Ҷлоутәи Ҭырқәтәылатәи акомандақәа 
Риҵаҟа еиццеит. Аспорт аинтерес ана-
аиқәтәа, аиҩызара, аибабара, аизаа-
игәахара ҟалеит.   

Балбала ақыҭа ахада Ерџьааби 
Паҷкориа иажәақәа рыла, Аимҵакьа-
чара ахәмарразы ааԥхьара рыман 
қыҭак аҟынтә ахәыҷқәа, аха егьырҭ 
аԥсуа қыҭақәа рҟынтәгьы иалахәхарц 
агәаҳәара рызцәырҵит. 

«Сара мчыла агәыԥ аӡәгьы да-
ласымҵеит. Згәы иаҭаху дыхәма-
руеит ҳәа расҳәеит. Гәыкала бзиа 
ирбеит. Ари шьҭа рхаҿы иҟазаа-
уеит. Реиҵбацәагьы ирҵар рҭахуп. 
Ҭырқәтәыла иахьабалак акомандақәа 
еиҿкааны ари аус иалаҳҵар ҳҭахуп», 
- иҳәеит Ерџьааби.  

Аимҵакьачара аҿиара шалыр-
шахо атурнир иаанарԥшит. Аԥсуа 
милаҭтә хәмаррақәа рфедерациа 
анаԥҵахалак ашьҭахь, Аԥсны аԥхьахә 
мҩаԥгахоит. Уи аҿари аспорти рзы 
Аҳәынҭеилакы абиуџьет иалоуп, иҳәо-
ит Адгәыр. Проектла иарбоуп ахәмар-
рақәа ақыҭақәа рҿы рымҩаԥгара. 
Ачемпионат азгәаҭоуп иааиуа ашықәс 
азы. Иҟоуп еиҭа амилаҭтә хәмар-
рақәа - акьан ахалара, алабашьар-
шәра. Урҭ иуникалтәуп, иҳәоит дара 
ҭызҵаауа Адгәыр. Аха «Аимҵакьача-
ра» иаҳа ауаҩы игәаҿы иаанхо, иаҳа 
ирылаҵәо, аинтерес ду зцу хәмарро-
уп, уи ауп егьырҭ амилаҭтә хәмар-
рақәа рахьынтә иаҳа хшыҩзышьҭра 
заҭо. Ахәмаррақәа рымҽхак ҭбаахар-
цаз ашколқәа рҿы аус утәуп. Амилаҭтә 
спорттә хәмаррақәа адгылара азҭар 
зҭаху зегьы ирзыԥшуп ҿыц иаԥҵахо 
афедерациаҿы.

Аҳәынҭқарратә 
ҳазалхратә 
еилакы –          
33 шықәса

 d Аҳәынҭқарратә ҳазалхратә еи-
лакы аҿы аҳазалхыҩ Имш ина-
маданы зҽалызкааз аҳазалхратә 
маҵзура аусзуҩцәа аҳамҭақәа ра-
нашьара мҩаԥысит. 

 Аԥсны Аҳәынҭқарратә ҳазал-
хратә усбарҭақәа аԥҵоижьҭеи  33 
шықәса ҵит. 1991 шықәса цәыб-
бра 27 аҽны Аԥсны  Иреиҳаӡоу Асо-
вет Ахантәаҩы Владислав Арӡын-
ба иқәҵарала иаԥҵан аҳазалхратә 
усбарҭа. 

Аҳәынҭқарратә ҳазалхратә 
еилакы ахантәаҩы Оҭар Хьециа 
аусзуҩцәа рзанааҭтә ныҳәа рыд-
ныҳәало, аҳазалхыҩцәа аҳәынҭқар-
ра аекономикатә шәарҭадара 
ашьақәыргылараҿы рлагала ду аз-
гәеиҭеит.   

«Ҳаҭыр зқәу ҳколлегацәа, ҳа-
сасцәа, цәыббра 27 акрызҵазкуа 
рыцхәуп: Аҟәа ахақәиҭтәра иам-
шуп, уи адагьы аҳазалхыҩцәа рза-
нааҭтә ныҳәамшуп. Иахьа Аԥсны 
Аҳәынҭқарра аҳазалхратә усбарҭа 
33 шықәса ахыҵуеит. Ҳҭоурых аҿы 
иуадаҩӡаз ашықәсқәа раан аҳазал-
хырҭа аусзуҩцәа атәыла аҳәаақәа 
рыхьчон, рмаҵуратә уалԥшьа на-
рыгӡон. Урҭ зхы ркыз аусқәа иахьа 
абиԥара ҿа инарыгӡоит. 

Аԥсны Аҳәынҭқарратә ҳазал-
хратә еилакы арҭ аамҭақәа зегьы 
рзы атәыла аекономика рӷәӷәо, 
иахьчоит амилаҭтә интересқәа, 
аҳәынҭқарра абиуџьет ахарҭәаа-
раҿы ламысцқьала аусура мҩаԥ-
нагоит», -  иҳәеит Аԥсны Аҳәынҭқар-
ратә ҳазалхратә еилакы ахантәаҩы 
Оҭар Хьециа.

 Аҳәынҭқарратә ҳазалхратә 
еилакы анапхгаҩы аусзуҩцәа 
ҭакԥхықәрала рмаҵуратә уалԥшьа 
ахьынарыгӡо азы иҭабуп ҳәа ре-
иҳәеит. 

«Шәара зегьы акыр ихәарҭоу, 
акыр зҵазкуа шәусура шәазгәду-
ны шәҟалааит. Ишәзеиӷьасшьоит 
агәабзиара, аманшәалара, доусу 
шәҭаацәрақәа рҿы аҳәоуеиқәшәа-
ра, аизҳазыӷьара, анаҩстәи шәусу-
раҿы ақәҿиарақәеи аихьӡарақәеи. 
Аныҳәа шәадныҳәалаз, аҩызцәа!» –  
иҳәеит Оҭар Хьециа. 

Аҳазалхыҩцәа дрыдныҳәаларц 
арахь дааит атәыла Аԥыза-министр 
ихаҭыԥуаҩ, афинансқәа рминистр 
Владимир Делба:  

«Ҳара зегьы ибзиаӡаны иаҳгәа-
лашәоит ҳтәылаҿы аҳазалхратә 
усбарҭақәа раԥҵара шымҩаԥысу-
аз атәы.   Уи ареспублика аҭоурых 
аҿы ԥхьаҟатәи аԥеиԥш иадҳәалаз 
акыр зҵазкуаз шьаҿаны иҟалеит. 
Амаҵзура аусзуҩцәа русура раԥхьа 
иргыланы ареспублика амилаҭтә  
интересқәеи аекономикатә шәарҭа-
дара ашьақәыргылареи иазырхан», 
– иҳәеит Владимир Делба.

Урыстәыла Афедералтә ҳа-
залхратә маҵзура анапхгараҭара 
ахьӡала Аԥснытәи аҳазалхыҩцәа 
дрыдныҳәалеит Аԥсны иҟоу Уры-
стәылатәи Афедерациа  Афедера-
лтә ҳазалхратә Маҵзура ахаҭарнак 
Константин Козлов.  

Аҳәынҭқарра Ахада Аслан Бжьа-
ниа идҵақәа рыла изаамҭанытәиу 
ачынқәа, агәлаҵа дыргақәа ра-
нашьоуп аҳазалхратә еилакы аус-
зуҩцәа.


